
სატელევიზიო მონიტორინგი

პარასკევის, 27 აპრილის მთავარი მოვლენები
5„ქართული ოცნება“ ცვლილებების მოლოდინში


5„ქართული ოცნების“ წევრთა შეფასებები


12ოპოზიციის წარმომადგენელთა შეფასებები


13პოლიტოლოგთა შეფასებები


15მიხეილ სააკაშვილი  ივანიშვილის პოლიტიკაში დაბრუნებას გამოეხმაურა: „ივანიშვილი ბორგავს“


15ტელეკომპანია „იმედის“ საქმეზე  მურთაზ ზოდელავა დაიკითხა/ ზოდელავა: „ივანიშვილმა დაავალა პროკურატურას, რომ ჩემი განეიტრალება მოახდინოს რამენაირი ფორმით“


17ინტერპარტიული ჯგუფი პარტიების დაფინანსების შესახებ რეგულაციებზე ვეტოს დადებას ითხოვს


19ევროსაბჭოს ქართული დელეგაციის წევრები ადმიანის უფლებათა კომისარს შეხვდნენ


20თემირლან მაჩალიკაშვილის საქმე/ ადვოკატებმა ექსპერტიზის დასკვნის შედეგები მიიღეს


22„ცენტრ-პოინტის“ საქმე/ სასამართლო პროცესი კიდევ ერთხელ გადაიდო


24ხორავას ქუჩაზე მომხდარი საქმის გამოსაძიებლად ბრიტანელი ექსპერტები ჩამოვიდნენ


25ინციდენტი თბილისის 207-ე სკოლაში


26სიტროენის საქმე


27თურქეთში გარდაცვლილი ლუხუმ ჯანჯარიას ოჯახი ცხედრისთვის ექსპერტიზის ჩატარებას ითხოვს


27მთავარი პროკურატურა ადამიანის უფლებების დაცვის მიმართულებით არასამთავრობო სექტორთან ერთად იმუშავებს


28შსს-ში ქალთა მიმართ ძალადობისა და ოჯახური დანაშაულის საკითხებზე გამომძიებელთა სპეციალიზაცია დაიწყეს


29ეროვნული ბანკის ახალი რეგულაციები


32ხონისა და ვანის გაერთიანებულ ოლქში ხვალ შუალედური არჩევნები ტარდება


33ვანისა და ხონის მაჟორიტარობის კანდიდატი, მამუკა ტუსკაძე „ევროპულ საქართველოს“ ზეწოლაში ადანაშაულებს


34შუალედური არჩევნები ვანსა და ხონში - გიგი უგულავამ ამომრჩეველთან შემაჯამებელი შეხვედრა გამართა


35,,ქართული ოცნების" ვანისა და ხონის მაჟორიტარი დეპუტატობის კანდიდატმა, წინასაარჩევნო შეხვედრები დაასრულა


36კომუნიკაციების ეროვნულმა კომისიამ  “N TV+“ სს ავტორიზაცია შეუჩერა


37ცვლილებები ელექტროენერგეტიკის ბაზარზე


39საოკუპაციო რეჟიმმა საქართველოს ერთი მოქალაქე გაათავისუფლა


39ნატოს მინისტერიალი


43ნატო-საქართველოს სახალხო დიპლომატიის ფორუმი


43აშშ-ს სახელმწიფო მდივნის თანაშემწე საქართველოს ეწვევა


44რეინჯერთა ბატალიონის გაძლიერებული ასეულის სამხედროები ნატო-ს მედლებით დაჯილდოვდნენ


44ნატო-ს დღეები შიდა ქართლში


45პარლამენტის თავმჯდომარე საქართველოს დაზვერვის სამსახურს ესტუმრა


45ლევან დავითაშვილი ლუქსემბურგში კოლეგას შეხვდა


46კოალიციის „დამოუკიდებელი და გამჭვირვალე მართლმსაჯულებისთვის“ წევრები  საერთაშორისო სავაჭრო პალატის თავმჯდომარესა და მის წარმომადგენლებს შეხვდნენ


47თბილისის მერი ისნის რაიონში კაიშაურისა და შილდის ქუჩებზე გაზის სარეაბილიტაციო სამუშაოებს გაეცნო


48მთაწმინდის რაიონის გამგეობასთან მცხოვრები  სოციალურად დაუცველები  ელექტროეერგიაზე შეღავათების აღდგენას ითხოვენ


49ესეების კონკურსი სტუდენტებისთვის


50ხმაური ფოთის საკრებულოს სხდომაზე


50აზიური ფაროსანას საწინააღმდეგო ღონისძიებები დასავლეთ საქართველოში


51საერთაშორისო კონფერენცია სახელმწიფო არქივების ხელმისაწვდომობის თემაზე


51თბილისში საქართველო-ჩინეთის ბიზნესფორუმი მიმდინარეობს


52საქართველოში დიაბეტის საერთაშორისო ფედერაციის ხელმძღვანელი იმყოფება


52მცხეთის მორატორიუმი - ფერხდება თუ არა ქალაქის განვითარება?


53აჭარის მთავრობის სახლის წინ სოფელ წყავროკას მოსახლეობამ საპროტესტო აქცია გამართა


55ქობულეთში ფიჭვნარის დასახლება  მიწის გასხვისებას აპროტესტებს („კურიერი“)


56საქალაქო სასამართლოსთან „ქართუ ბანკის“ მიერ დაზარალებული მოქალაქეების აქცია გაიმართა(„კურიერი“)


57სამტრედიის დრამატულმა თეატრმა ფოლკლორული თეატრის ,,ლილეს" მე-10 საიუბილეო პროექტს უმასპინძლა


57თბილისი უკრაინული კინოს ფესტივალს მასპინძლობს


57თბილისური სადარბაზოების რეაბილიტაცია


58"მძინარე მზეთუნახავი" თბილისის ოპერის საბალეტო რეპერტუარს შეემატა




 „ქართული ოცნება“ ცვლილებების მოლოდინში

 ბიძინა  ივანიშვილის პოლიტიკაში დაბრუნების  მეორე დღეს ქართული მედიის  ერთერთი მთავარი თემა „ქართული ოცნების“ პოლიტსაბჭოში  მოსალოდნელი ცვლილებები იყო.  გავრცელებული ცნობით, ბიძინა ივანიშვილს პარტიის თავმჯდომარედ მაისში აირჩევენ.  გუნდში ცვლილებებს სწორედ ამ დროიდან ელოდებიან.  გუშინ, მედიამ პოლიტსაბჭოს წევრთა რაოდენობის (21 კაცია) შემცირებაც არ გამორიცხა. „ქართული ოცნების“ წარმომადგენელთა და მათ ოპონენტთა შეფასებები და პოლიტოლოგთა  პროგნოზები  დილიდან კეთდებოდა.   „კურიერის“ თანახმად, თბილისის მერი  ერთადერთი იყო, რომელმაც განაცხადა, რომ პარტიულ თანამდებობას შეინარჩუნებს. ტელეკომპანია „იმედის“ ეთერში აღინიშნა, რომ საპარლამენტო ლიდერებთან დაპირისპირებულმა დეპუტატებმა არ გამორიცხეს, რომ კობახიძეს „ქართული ოცნების“ პოლიტიკურ საბჭოში თანამდებობის დატოვება მოუწიოს.   კალაძემ გუშინ უარყო ინფორმაცია „ქართული ოცნების“ საპრეზიდენტო კანდიდატად ბიძინა ივანიშვილის დასახელების თაობაზე და განმარტა, რომ  უმრავლესობას დაშლა არ ემუქრება. 

„ქართული ოცნების“ წევრთა შეფასებები

კახა კალაძე: რა თქმა უნდა, ცვლილებები იქნება. რა რაოდენობა დარჩება, ვინ  იქნება, ამას უახლოეს მომავალში ძალიან მალე გაიგებთ, თქვენც და საზოგადოებაც.

რაც შეხება ბიძინა ივანიშვილის პრეზიდენტის კანდიდატურად დასახელებას,  თქვენ დაუჭერთ მხარს?
ეს, არ არის სწორი ინფორმაცია. არ შეესაბამება სიმართლეს. არანაირი კრიზისი გუნდში არ არსებობს. შეიძლება გარკვეულ ძალებს სურვილი ჰქონდეთ, რომ გუნდში იყოს განხეთქილება, კრიზისი, თუმცა, მე რამდენიმე კვირის წინ ვთქვი და გავიმეორებ, რომ უმრავლესობის დაშლის საფრთხე არ არსებობს.

რა თქმა უნდა, ცვლილებები იქნება. რა რაოდენობა დარჩება, ვინ იქნება, ამას უახლოეს მომავალში, ძალიან მალე გაიგებთ თქვენც და საზოგადოებაც.

თქვენ დარჩებით გენერალურ პოსტზე?
კი, დავრჩები.

...შეურაცხყოფის მიყენება ერთმანეთისთვის ცუდი და კატეგორიულად მიუღებელია პირადად ჩემთვის და ზოგადად, გუნდში. აზრთა სხვადასხვაობა - ეს ნორმალურია. 
არჩილ თალაკვაძე: პარტიაში თვისობრივად გაძლიერდება პოლიტიკის შემუშავების პროცესი. პოლიტსაბჭო ძალიან აქტიურად დაეხმარება პარტიის თავმჯდომარეს ბატონ ბიძინა ივანიშვილს პარტიის ახალი რეფორმების განხორციელებაში, რომელიც ძალიან მნიშვნელოვანია ჩვენთვის, სწორედ ბიძინა ივანიშვილი ჩაუდგება სათავეში ჩვენს პარტიაში რეფორმების ახალ ტალღას. კონკრეტულად შემადგენლობაზე დღეს თავს შევიკავებ კომენტარისგან, თუმცა რა თქმა უნდა,  ჩართული ვარ ამ კონსულტაციებში და გარკვეული წინასწარი ინფორმაცია უკვე არსებობს ჩვენს პარტიაში. როგორც გითხარით, განახლება ნამდვილად მოხდება და განახლებული შემადგენლობა უახლოეს დღეებში გახდება ცნობილი. 

მამუკა მდინარაძე: ბიძინა ივანიშვილის ფაქტორი ქართულ პოლიტიკაში ზოგადად და უკვე დღესაც გადაჭრით შეგვიძლია ვთქვათ, როდესაც ის პარტიის ხელმძღვანელად ბრუნდება, იქნება უდაოდ პოზიტიური. განსაკუთრებით გამოვყოფ ინტელექტუალურ რესურსს, განსაკუთრებით გამოვყოფ მის ავტორიტეტს, უდაოდ პოზიტიურად წაადგება პარტიას და პარტიის გაძლიერება ბუნებრივად აისახება ქვეყნის სიძლიერეზე და თითოეული მოქალაქის კეთილდღეობაზე.

ზვიად ძიძიგური: ძალიან ნასიამოვნები ვარ იმ გადაწყვეტილებით, რაც ბატონმა ბიძინამ მიიღო და ვფიქრობ, რომ  ეს წაადგება ქვეყანას ძალიან კარგად, პოზიტიურად იმიტომ, რომ  ესეთი გამჭრიახი და  გონიერი კაცის პოლიტიკურ ცხოვრებაში აქტიური მონაწილეობა, როგორიც ბიძინა ივანიშვილია ვფიქრობ, რომ  პოზიტიური იქნება მხოლოდ ცემი ქვეყნისთვის. რაც შეეხება მეორედ მოსვლას და ა.შ. საკითხს, რომ ბიძინა ივანიშვილი არ განიხილავდა და წასვლის დროს არ აპირებდა, დავუშვათ, უკან დაბრუნებას, ეს კიდევ ერთხელ ადასტურებს უდაო ჭეშმარიტებას, რომ ბიძინა ივანიშვილმაც კი არასდროს არ უნდა თქვას არასოდეს, იმიტომ, რომ პოლიტიკაში არასოდეს თქმა ეს არის პირობითი ნათქვამი და არა ფუნდამენტური. ფეხბურთის გუნდს, რაც არ უნდა წარმატებული იყოს, ყოველთვის სჭირდება განახლება, სჭირდება ახალი სახეებიც და ძველი გამოცდილებაც და ოპტიმალურად უნდა იყოს ეს შეზავებული და დარწმუნებული ვარ, ასეთ გადაწყვეტილებას მიიღებს „ქართული ოცნება“. რაც შეეხება კონსერვატორებს, ჩვენ ვართ აქტიური და მჭიდრო  თანამშრომლობის რეჟიმში ჩვენს პარტნიორ პარტიასთან.

გიორგი კვირიკაშვილი იქნება თუ არა შემადგენლობაში პოლიტსაბჭოში და უნდა იყოს თუ არა? 
გია ვოლსკი: ვერ გეტყვით, მე მგონი უნდა იყოს. ის არის სამეურნეო ხელმძღვანელი, რომელიც საკმაოდ ამბიციურ გეგმებს ისახავს ამ გეგმების რეალიზაცია არის მთელი მთავრობის ამოცანა, სადაც საკვანძო როლს შეასრულებს პრემიერ მინისტრი, მე ვფიქრობ, რომ წარმოდგენილი უნდა იყოს პოლიტსაბჭოში, თუმცა ვიმეორებ, რომ არ ვიცი კონფიგურაცია როგორ იქნება პოლიტიკურ საბჭოში, რა პრინციპზე იქნება აგებული. რაოდენობრივადაც უფრო მოქნილი უნდა იყოს.

თუ ამირჩევენ პოლიტსაბჭოშიც, რასაკვირველია მოვძებნი დროს და ვიქნები პოლიტსაბჭოშიც. მთლიანობაში ეს მოქნილი სტრუქტურა უნდა იყოს და ადამიანები პოლიტსაბჭოში ყოფნა-არყოფნით არ უნდა განსაზღვრავდნენ თავის წონას და მნიშვნელობას საერთო საქმეში.

თეიმურაზ ჭკუასელი: მომხრე ვარ, რომ ცოტა შემცირდეს. ჩემი აზრით 21 კაცი ბევრია პოლიტსაბჭოში, იყო 12 და 12-მდე თუ შემცირდა, ძალიან კარგი იქნება. ველოდები პოლიტსაბჭოს მოწვევას. 

..პოლიტსაბჭოში, ჩემი აზრით, ბევრი ადამიანია თავმოყრილი და მე თანახმა ვარ შემცირდეს. მე თვითონ შემიძლია ჩემი თავი შევთავაზო, რომ აღარ ვიყო პოლიტსაბჭოში, ეს არ არის პრობლემა.

ნუკრი ქანთარია: იმედი მაქვს და დარწმუნებული ვარ, ბატონი ბიძინა აქ აუცილებლად დაიცავს ბალანსს და ეს არ იქნება ერთი ვიწრო ჯგუფის პოლიტსაბჭო. ეს იქნება სხვადასხვა აზრების მქონე, მაგრამ ერთიანი მიზნისკენ მიმავალი ხალხის პოლიტსაბჭო.

მე მგონი, მე დავრჩები პოლიტსაბჭოში, იმედი მაქვს. ვნახოთ, ჯერ არ ყოფილა ამაზე საუბარი, მაგრამ არსებულ მდგომარეობას თუ გადავხედავთ და თუ ეს უნდა იყოს არა ვიწრო, არამედ სხვადასხვა აზრის, მაგრამ ერთი მიზნისკენ მიმავალი, ასეთ შემთხვევაში, მე საჭიროებას ვხედავ.

...პოლიტსაბჭო აქამდე იყო, ფაქტობრივად, პარალიზებული, არაქმედითი.  ერთი წელია. ფაქტობრივად, არ მომხდარა პოლიტსაბჭოს შეკრება. მან უნდა დაიბრუნოს თავის ფუნქცია. კახი კალაძე არის ლიდერი. ლეგიტიმურია, აბსოლუტურად, ამხელა საქმეშია, ესეთი მოცულობის ქალაქი აბარია მას და მისგან ძალიან ბევრს მოითხოვენ.

აღმასრულებელი მდივნის საჭიროებას ხედავთ?
აღმასრულებელი, ესეც სამსჯელო იქნება ალბათ. შესაძლებელია არ იყოს ამისი ახლა აუცილებლობა, მაგრამ იმ თვალსაზრისით, რომ აღმასრულებელი მდივანი უნდა ძალიან ბევრს მუშაობდეს პარტიაში და თქვენ მოგეხსენებათ, რომ პარლამენტის თავმჯდომარეს არ აქვს თავისუფალი, ასეთი სტატუსი, რომ მას ჰქონდეს ბევრი დრო, ამიტომ, ალბათ ამაზეც შეიძლება იყოს მსჯელობა. 

გედევან ფოფხაძე: ფორმატი უნდა იყოს უფრო ეფექტური და ქმედითი, თუ ეს ასე არ იქნება, საერთოდ, არ ექნება მნიშვნელობა ვინ იქნება პოლიტსაბჭოში. აქედან გამომდინარე, ამაზეა დღეს უფრო საფიქრალი, ვიდრე პერსონალიებზე. პერსონებთან მიმართებაში ჩემი დამოკიდებულება ისაა, რომ ჩემი გულისტკივილი და პოზიცია პოლიტსაბჭოში ვინმემ მიიტანოს. მე მგონია, რომ პარლამენტის თავმჯდომარე და თბილისის მერი რაღაცა ფორმით პოლიტსაბჭოში აუცილებლად უნდა იყვნენ, პრემიერიც უნდა იყოს რაღაც ფორმით პოლიტსაბჭოში, რა სტატუსით ექნებათ ეს არის პოლიტსაბჭოს გადაწყვეტილება.

... არაფერი ისეთი კატასტროფული არ ხდებოდა, იყო აზრთა სხვადასხვაობა და საჭირო იყო ამ აზრთა სხვადასხვაობის პირობებში ისეთი ფორმატების შექმნა, რომელიც განსხვავებული აზრის ადამიანებს შეუწყობდა ხელს ერთ პოლიტიკურ სივრცეში ემოქმედათ. 

დავით ჭიჭინაძე: საერთოდ წესია ასეთი, რომ ვისი გაშლილი სუფრაც არის იმის გვერდზე უნდა დაჯდე და არა მასპინძლად გამოჩნდე იქ. ხომ არის ხანდახან მზე შემაწუხებელია და ჩრდილში გადადის ადამიანი ამიტომ, ესეც სარგებლის მომცემია.

მზეში გადავიდნენ კობახიძე და  მდინარაძე?
როცა ბიძინა ივანიშვილი არის პარტიის მთავარი სახე და თავმჯდომარე, მე ვფიქრობ, ჩრდილში ყოფნაც დიდი პატივია.

...ეს არჩევნები, რომელიც იყო თბილისის მერის არჩევნები, სადაც კახი კალაძემ პირველ ტურში მოიპოვა გამარჯვება, ეს იმის მანიშნებელია, რომ ეს ადამიანი საკმაოდ წარმატებული ადამიანია. აქედან გამომდინარე, რამით მისი უფლება-მოვალეობის შეზღუდვაზე, ლაპარაკიც ზედმეტია. პრემიერ-მინისტრი თავმჯდომარეობიდან გადადგა, იმიტომ, რომ პარტია სხვანაირი სტრუქტურაა, მას მეტი დრო სჭირდება, მეტი ჩართულობა სჭირდება და მაღალი თანამდებობის პირები, ესეთი, როგორიც არის პარლამენტის თავმჯდომარე და პრემიერ-მინისტრი, მე ვფიქრობ, რომ ნაკლებად უნდა იყვნენ პარტიული ცხოვრებით დაკავებულნი.

ზაზა პაპუაშვილი: პოლიტსაბჭო უნდა შეიცვალოს, მთლიანად თუ არა, უმნიშვნელოვანესი ნაწილი, ნუ ეწყინებათ ჩემს კოლეგებს, ცვლილებებში ამას ვგულისხმობ, სხვას არაფერს. ვგულისხმობ იმას, რომ პოლიტსაბჭომ უნდა განიცადოს ცვლილება. 

...რეცეპტების გამოწერას არ შევუდგები, მაგრამ ვფიქრობ პოლიტსაბჭო სრულიად უნდა შეიცვალოს.

... ადამიანები ვართ, ემოციაა, სხვა აზრია, დიდი უმრავლესობაა, მაგრამ საჭიროა, რომ ადამიანებმა ასეთი განცხადებები აკეთონ, რომ ასეთი რამეები არ იყოს გამოწვეული. დალაგდება, როგორ არ დალაგდება?! 
სოფო კილაძე: რაც შემეხება მე, კონკრეტულად, როდესაც საჭიროა და სადაც საჭიროა იქ უნდა ვიყო და თუ ჩათვლის პარტია, რომ არ არის სოფო კილაძე საჭირო, მე ამის საწინააღმდეგო არაფერი მექნება. 

თამარ ჩუგოშვილი: დაკომპლექტებული იქნება, როგორც იმ წევრებისგან, რომლებსაც „ქართულ ოცნებასთან“ უფრო მეტი დრო აკავშირებთ, ასევე იმ წევრებისგან, რომლებიც შედარებით მოგვიანებით შეუერთდნენ პარტიას, თუმცა კონკრეტულად გვარებზე ვერ ვისაუბრებ ამ ეტაპზე. 

მიხეილ ჯანელიძე: ქართულ ოცნებაში, პარტიაშიც და საზოგადოებაშიც ბატონი ბიძინა ივანიშვილი სარგებლობს ძალიან დიდი ნდობით და შესაბამისად, მისი თავმჯდომარეობა მე ვფიქრობ, რომ პარტიას კიდევ უფრო გააძლიერებს და კიდევ უფრო მეტ ახალ შედეგს მოუტანს არა მხოლოდ  პარტიას, არამედ ქვეყანას და ზოგადად პოლიტიკურ ცხოვრებას

ოპოზიციის წარმომადგენელთა შეფასებები

ნიკა რურუა: საიდანაც არ წასულხარ - ძნელია იქ დაბრუნდე, დაბრუნება ერთადერთი გაკეთებულია იმისთვის, რომ შეიქმნას ახალი მოლოდინი, ვითომცდა რაღაცის შეცვლის ქვეყანაში, მაშინ როცა დაგროვდა ძალიან ბევრი პრობლემა.

ემზარ კვიციანი: გახსოვთ, პრეზიდენტი როგორ ავირჩიეთ,  .ჩვენ ახლა რომელი პრეზიდენტიც გვყავს ? რა თქმა უნდა, თავს მოხვეული პრეზიდენტი იყო უცხოელებისგან. მარგველაშვილი მოგვიყვანეს და დაგვისვეს პრეზიდენტად, რომელიც მაინცდამაინც ხალხი აღფრთოვანებული არ იყო  -არც მაშინ არჩევის დროს და არც ახლა, ხო? არ არის გამორიცხული, რომ სწორედ იგივე განმეორდეს ახლა და ვფიქრობ, რომ ბ-ნი ბიძინა თუ არის თავისუფალი თავის გადაწყვეტილებაში, იგივე შეცდომას არ დაუშვებს რა თქმა უნდა. 

მამუკა კაციტაძე: ერთადერთი სწორი გადაწყვეტილება, ამას სრული პასუხისმგებლობით ვამბობ, რაც უნდა მიღებული ყოფილიყო, ეს რატომ, იმიტომ, რომ მმართველ პარტიაში არეულობა, ურთიერთდაპირისპირება და რაღაც ბავშვური კინკლაობები ავნებს სახელმწიფოს და ჩვენს მოსახლეობას. 

გიორგი ახვლედიანი: როგორც ჩანს, ქართულ ოცნებაში რეალურად მეორედ მოსვლა იყო დაწყებული და არმაგედონი ხდებოდა, იმიტომ რომ ბიძინა ივანიშვილი პარტიის თავმჯდომარეობას დათანხმდა იმის გამო, რომ ეს თავისი ურთიერთ დაპირისპირებული და სამკვდრო-სასიცოცხლოდ გადაკიდებული ბავშვები შეარიგოს. 

პოლიტოლოგთა შეფასებები

გია ხუხაშვილი: მთლიანად ცვლის ამ პოლიტიკურ მოზაიკას...ჩემი აზრით, სახელმწიფოებრივი გაგებით არის ძალიან პოზიტიური ნაბიჯი. პოლიტიკური პარტიების და პოლიტიკური პროცესის გაგებით ეს კატასტროფაა, როგორც „ქართული ოცნების“ ელიტისთვის, რომელსაც ჰქონდა ილუზია, რომ თვითონ რაღაცას წარმოადგენდა, ეხლა ეს ოქროს კოშკები ჩამოენგრათ თავზე. ასევე, პოლიტიკური ოპოზიციისთვისაც, რომელიც თვლიდა, რომ ამ თინეიჯერებს და კომკავშირლებს ადვილად მოერეოდნენ. 

ბათუ ქუთელია: ჩვენ არ გვაქვს უფლება  არ დავუჯეროთ ბ-ნ ბიძინას- თუ რა არის მისი დაბრუნების წინაპირობა. ის, რომ ხდება კატასტროფა.

..შიდაპოლიტიკური დაპირისპირებები, ან თუ პოლიტიკურს დავარქმევთ ამას, ყოველთვის არის შედეგი ხოლმე კორუმპირებული კლეპტოკრატიული რეჟიმების, როდესაც სხვადასხვა გავლენის ჯგუფები ცდილობენ ერთმანეთში გავლენის სფეროების გადანაწილებას და ძირითადად მერკანტილური ინტერესების გამო. ალბათ ეს იყო მიზეზი ბიძინა ივანიშვილის ჩართულობის, მაგრამ გარეთა ოპტიკა არის სულ სხვა, ქვეყანა მიდის არასწორი ტრაექტორიით, დემოკრატიულობის ხარისხის კლებით და ის შიდაპოლიტიკური პროცესები, რაც შეიძლება ბიძინა ივანიშვილის პოლიტიკურ პროცესში ჩართვამ გამოიწვიოს, არ ვთვლი, რომ გააჯანსაღებს ამ პოლიტიკურ პროცესს. 

გია ნოდია: ამ დაბრუნებით მან აღიარა, რომ საქმე ცუდად მიდის. რომ ის მოლოდინები, რაც თუნდაც მას ქონდა „ქართული ოცნების“ მიმართ, ან ხალხს ქონდა „ქართული ოცნების“ მიმართ - არ გამართლდა. თუ იმდენად ცუდად არის საქმე, რომ ბიძინა ივანიშვილის დაბრუნება გახდა საჭირო, მაშინ გაუგებარია რატომ არ უნდა იყოს გუნდში სერიოზული ცვლილებები. 

პრეზიდენტობის კანდიდატად გამორიცხავთ? 

არა, რა თქმა უნდა.   

ნოდარ ხარშილაძე: არაფორმალური მმართველობა აბსოლუტურად დაცემენტდება და შანსია, რომ ახლა უკვე ოპოზიციაც ვაბანკზე წავიდეს. 

მე იმედი მაქვს, რომ ეს ოპოზიციასაც რაღაცნაირად უფრო გაამაგრებს. მესმის, რომ ეს საუბარი რთულია, განსაკუთრებით ოპოზიციაში დაპირისპირებით, მაგრამ ასევე რთული იყო 2010 წლის სურათის წარმოდგენა, რომ ოპოზიცია გაერთიანდებოდა და ერთიანი კოალიციით გამოვიდოდა არჩევნებზე. დღეს თუ გვიჭირს კოალიციების წარმოდგენა, მე შეგახსენებთ, რომ იმ კოალიციაში სანიკიძე და ალასანია ერთად იყვნენ. 

გიორგი რუხაძე: ივანიშვილი, თავისი პოლიტიკური წონიდან გამომდინარე, მოახერხებს „ქართული ოცნების“, როგორც პოლიტიკური ძალის კონსოლიდაციას. ეს უნდა იყოს სიგნალი დანარჩენი ოპოზიციისთვისაც, რომ თუკი გაერთიანება არ მოხდა მეორე მხარეს, ივანიშვილი ადვილად გაიმარჯვებს. 

მიხეილ სააკაშვილი  ივანიშვილის პოლიტიკაში დაბრუნებას გამოეხმაურა: „ივანიშვილი ბორგავს“
ყოფილი პრემიერის  პოლიტიკაში  დაბრუნებას  სოციალური ქსელით გამოეხმაურა  მიხეილ სააკაშვილი.

"ივანიშვილი ბორგავს - მის წინაააღმდეგ საფრანგეთში სისხლის სამართლის საქმის აღძვრით და მეზობელ სომხეთში ოლიგარქის დამხობით შეშინებული, იძულებული ხდება გამოვიდეს ხეების ჩრდილის კომფორტიდან და პირადი დაცვა ისევ, ღია  პოლიტიკაში ეძებოს.  იმას  კი ვერ ხვდება, რომ  ის ვეღარ იქნება პოლიტიკის განმკარგავი. საქართველოში ხელისუფლებას წელსვე დაიბრუნებს ქართველი ხალხი, რომელსაც  ივანიშვილი უმოწყალოდ ძარცვავს თავისი ბანკების მეშვეობით. ჩვენ წელს დავასრულებთ ერთდროულად ივანიშვილის მმართველობას და ხალხის გაჭირვებას" - ამბობს მიხეილ სააკაშვილი. 

 ტელეკომპანია „იმედის“ საქმეზე  მურთაზ ზოდელავა დაიკითხა/ „ივანიშვილმა დაავალა პროკურატურას, რომ ჩემი განეიტრალება მოახდინოს რამენაირი ფორმით“
ყოფილი მთავარი პროკურორი გამოკითხვაზე ტელეკომპანია "იმედის" საქმეზე მოწმის სტატუსით  დაიბარეს. ამავე საქმეზე უწყებამ ორი დღის წინ დაუსწრებლად წარუდგინა ბრალი სოდ-ის ყოფილ მაღალჩინოსანს ერეკლე კოდუას.

დაკითხვაზე შესვლამდე მურთაზ ზოდელავამ თქვა, რომ   დაკითხვაზე მისი დაბარების დავალება პროკურატურამ პირადად ბიძინა ივანიშვილისგან მიიღო.

მურთაზ ზოდელავა: ეს ყველაფერი უკავშირდება სამეგრელოში არსებულ პოლიტიკურ ვითარებას. ის რომ ბიძინა ივანიშვილმა სამეგრელო გადასცა სამთავროებად თუ სათავადოებად კონკრეტულ კლანებს. შონია-შენგელიას კლანს, იზორიების კლანს, ბესელიების კლანს, მე ვფიქრობ, რომ ამ კონკრეტულმა კლანებმა, რომელიც მე შევაწუხე სამეგრელოში იჩივლეს ივანიშვილთან და ივანიშვილმა დაავალა პროკურატურას, რომ ჩემი განეიტრალება მოახდინოს რამენაირი ფორმით, მაგრამ გულწრფელად გეტყვით, რომ საპირისპირო შედეგს გამოიღებს.

... ეს არის კონკრეტული მესიჯი - ამ საქმეზე ბრალდებულია მიხეილ სააკაშვილი, ამ საქმეზე ბრალდებულია ვანო მერაბიშვილი, ამ საქმეზე ბრალდებულია ზურაბ ადეიშვილი. საქმე არის აბსოლუტურად შეკერილი, არანაირი დანაშაულია არცერთ ამ ადამიანს რა თქმა უნდა არ ჩაუდენია. უბრალოდ, ხელისუფლება მე მეუბნება, რომ შენც ჩადგები მათ რიგში. შენ ხარ მტერი, შენ ხარ პირველი კატეგორიის მტერი და შენ დაგსჯით. ეს არის კონკრეტული მესიჯი, რომელიც მივიღე დღეს ხელისუფლებიდან.

გიორგი ჩივიაშვილი: უწყებაში წერია, რომ იმედთან დაკავშირებით ვართ დაბარებული, მაგრამ  რატომ არ ვიცით. მე გეტყვით, რომ გახლავართ ადვოკატი იმ საქმეებთან დაკავშირებით, რომელიც უკვე 5 წელზე მეტია იხილება თბილისის საქალაქო სასამართლოში.  საუბარია იმედში შეჭრასთან და  იმ პერიოდში არსებული მიტინგის  დაშლასთან დაკავშირებით.  შესაბამისად, იმ საქმეში არსად არ არის ნახსენები და ვერც  იქნება ნახსენები ზოდელავა. კიდევ ვიმეორებ, ეს არის  წმინდა პოლიტიკური ხასიათის დაბარება.

... რა მიიღო დღეს გამოძიებამ ძნელი სათქმელია, იმიტომ  რომ არც არაფერი აინტერესებდა. იმიტომ რომ იმედთან დაკავშირებულ საქმეებთან მიცემულია პასუხისგებაში 5 მაღალი თანამდებობის პოლიტიკური პირი. დღევანდელი დაკითხვა ემსახურებოდა არა იმას, რომ რაიმე ინფორმაცია მიეღო გამოძიებას, არამედ იმას, რომ  მათ გააგზავნეს ერთგვარი მესიჯი ზოდელავას მიმართ, რომ შენ ძალიან აქტიურობ და თუ იაქტიურებ, რაღაც საქმეს შენს სახელს და გვარს დავუკავშირებ.

პროკურატურამ ზოდელავას გამოკითხვასთან დაკავშირებით განცხადებაც გაავრცელა, სადაც ნათქვამია, რომ გამოძიება ასევე დაინტერესდა ყოფილი მაღალჩინოსნების მხრიდან განხორციელებული ზეწოლით ბადრი პატარკაციშვილის ქონების ხელში ჩაგდების ფაქტითაც. 

გიორგი გრძელიშვილი: საქართველოს ყოფილი პროკურორი მ. ზ. საქართველოს პროკურატურაში დაბარებული იქნა მოწმის სახით. საქმე ეხება არკადი პატარკაციშვილის ქონების უკანონო ჩამორთმევის, ტელეკომპანია იმედის სამაუწყებლო ლიცენზიის მოქმედების უკანონო შეჩერებისა და ტელეკომპანიის წილების იძულებით დათმობის დანაშაულებრივ ფაქტებს. 

ინტერპარტიული ჯგუფი პარტიების დაფინანსების შესახებ რეგულაციებზე ვეტოს დადებას ითხოვს

ინტერპარტიული ჯგუფის წევრები პარტიების დაფინანსების შესახებ რეგულაციებს  სახელმწიფო ბიუჯეტის ხარჯზე კორუფციულ გარიგებად  აფასებენ.  ოპოზიციურ პარტიათა წარმომადგენლები პრეზიდენტს მიმართავენ კანონპროექტს ვეტო დაადოს. მიმართვას ხელს 19 პოლიტიკური პარტია აწერს.  

მამუკა კაციტაძე: 19 პარტიის მიერ არის ხელმოწერილი, აქედან 15 კვალიფიციური სუბიექტია, რომლებიც ვითხოვთ, რომ პრეზიდენტმა ამ უსამართლო კანონს დაადოს ვეტო. ეს ყველაფერი ხდება იმის პარალელურად, როდესაც პარლამენტის თავმჯდომარე აცხადებს, რომ მან სამართლიანობა უნდა დაადგინოს პარტიათა დაფინანსების წესში და ერთკაციან პარტიებს არ უნდა მიეცეს დაფინანსებაო, საკუთარ ერთკაციან პარტიებს საკმაოდ მსუყე დაფინანსებას უსაზღვრავს კანონით.

გიორგი ახვლედიანი : ნებისმიერ პარტიას, რომელსაც გაყვანილი  ეყოლება პარლამენტში ერთი  მაჟორიტარი მაინც, არ აქვს მნიშვნელობა მან რამდენი ხმა აიღო არჩევნებში, პარტიამ გადალახა თუ არა კვალიფიციური სუბიექტის ბარიერი, არავითარი მნიშვნელობა აღარ აქვს. თუ გაგყავს ერთი მაჟორიტარი, შემდეგ იქ  ხელისუფლება გასესხებს 5 დეპუტატს და შექმნის  ფრაქციას, ფრაქციის დაფინანსება 300 000  ხომ არის უკვე  ისედაც, ამას დაემატება კიდევ  436 000 ლარის ყოველწლიურად დაფინანსება. ეს  არის  პოლიტიკური კორუფცია. სხვა ამას არაფერი არ ჰქვია. 

თინათინ ბოკუჩავა: ჩვენი ამოცანაა, რომ შევიმუშავოთ ერთობლივი  საკანონმდებლო პაკეტი, რომელიც შეუზღუდავს  ივანიშვილს იმის შესაძლებლობას, რომ  ისევ და ისევ ხალხის ფულით იყიდოს  მისთვის  სასურველი საარჩევნო შედეგი. 

ევროსაბჭოს ქართული დელეგაციის წევრები ადმიანის უფლებათა კომისარს შეხვდნენ

ევროსაბჭოში ქართული დელეგაციის წევრები ადმიანის უფლებათა კომისარს დუნია მიატოვიჩს შეხვდნენ. მხარეები მჭიდრო თანამშრომლობაზე შეთანხმდნენ, ისაუბრეს ოკუპირებულ ტერიტორიაზე ადამიანის უფლებათა კუთხით არსებულ ვითარებაზე.  გავრცელებული ცნობით, ევროკომისარი ოფიციალური ვიზიტით უახლოეს მომავალში საქართველოში ჩამოვა, თუმცა კონკრეტული თარიღი ჯერ უცნობია. მიატოვიჩი თბილისში თამარ ჩუგოშვილმა და ეკა ბესელიამ მოიწვიეს. ის ახლად არჩეული კომისარია.

თამარ ჩუგოშვილი: ბუნებრივია, რომ გვქონდა უფრო ზოგადი შეხვედრა, სადაც მოვიწვიეთ საქართველოში და ასევე, ვისაუბრეთ იმ პრობლემებზე, რაც ადამიანის უფლებების დაცვის კუთხით არსებობს ოკუპირებულ ტერიტორიებზე, მათ შორის იმ რეზოლუციაზე, რომელზეც მუშაობს ევროსაბჭოს საპარლამენტო ასამბლეა. დუნია მიატოვიჩი საქართველოს ძალიან დიდი მეგობარია, ძალიან კარგად იცნობს ჩვენს ქვეყანაში არსებულ მოვლენებს, ძალიან კარგად და დადებითად აფასებს პროცესებს ადამიანის უფლებების დაცვის კუთხით და ჩვენ შევთანხმდით, რომ ძალიან მჭიდრო, ასე ვთქვათ მიმოცვლა გვექნება ინფორმაციი, როგორც მათთვის საინტერესო, ასევე ჩვენთვის საინტერესო საკითხებზე. 

ეკა ბესელია: ადამიანის უფლებათა კომისარი ევროპის საბჭოს, ყოველთვის იწვევს ჩვენთვის განსაკუთრებულ ინტერესს ჩვენი ოკუპირებული ტერიტორიების გამო და ადამიანის უფლებების დარღვევების გამო ოკუპირებულ ტერიტორიებზე, ამიტომ, ჩვენი მოწვევა, კომისრისთვის, რომ ის ჩამოვიდეს საქართველოში, არის ის ტრადიციული თხოვნა, რომელიც ჩვენ გვქონდა ხოლმე კომისართან, როდესაც ის ჩამოდიოდა საქართველოში, მაგრამ ვერ ახერხებდა ოკუპირებულ ტერიტორიებზე შესვლას. ეს იქნება ალბათ ძალიან მნიშვნელოვანი, იმიტომ, რომ ყველაზე მეტად რაც ეხლა საქართველოსთვის არის მტკივნეული და ყველაზე მგრძნობიარე თემა, არის ჩვენი მოქალაქეების უფლებების დარღვევის ფაქტები ოკუპირებულ ტერიტორიებზე.

 თემირლან მაჩალიკაშვილის საქმე/ ადვოკატებმა ექსპერტიზის დასკვნის შედეგები მიიღეს
თემირლან მაჩალიკაშვილის საქმეზე  ადვოკატებმა ექსპერტიზის დასკვნის შედეგები მიიღეს. მაჩალიკაშვილების ადვოკატის მარიამ კუბლაშვილის თქმით, ექსპერტიზის შედეგად დადგინდა, რომ ხელყუმბარაზე ვერც თითის ანაბეჭდი და ვერც დნმ-ის კვალი ვერ აღმოაჩინეს.

მარიამ კუბლაშვილი: პასუხი არის შემდეგი, არის გარკვეული ნაწილაკები, თუმცა რთულია მისი იდენტიფიცირება და აქედან გამომდინარე დასკვნაა, რომ თემირლან მაჩალიკაშვილის თითის კვალი, მისი ანაბეჭდები არ ფიქსირდება წარმოდგენილ ხელყუმბარაზე, რომელიც შემთხვევის ადგილიდან იქნა  უმთავრესი არგუმენტი, რომ თემირლანს ეჭირა ხელყუმბარა არ დადასტურდა, მისი ნათითურებით. ის ფაქტი,  რომ შემთხვევის ადგილიდან იქნა ამოღებული ხელყუმბარა ჩვენთვის არ არის სადავო, რადგან სწორედ ამას ვამბობთ, რომ ეს ხელყუმბრა იქნა მიმდინარე 2 საათის განმავლობაში შეტანილი და დადებული. წარმოდგენილი მტკიცებულებებით დავადასტურეთ, რომ მას ხელში ეჭირა ტელეფონი ზუსტად 5 წუთის ინტერვალშია გასროლილი, რაც მან სმს შეტყობინება გააგზავნა.

.. მთავარი მტკიცებულება გაქარწყლებულია ჩვენს მიერ. თემირლან მაჩალიკაშვილის თითის კვალი, მისი ანაბეჭდები არ ფიქსირდება წარმოდგენილ ხელყუმბარაზე, რომელიც შემთხვევის ადგილიდან იქნა ამოღებული. თემირლანს ეჭირა ხელში ტელეფონი და ეს დასტურდება მის მიერ ბოლო წუთებში გაგზავნილი სმს-ით.

ქეთი ჩუთლაშვილი:  ხელყუმბარაზე საერთოდ არ აღმოჩნდა თითის კვალი და ეს კიდევ ერთხელ ხაზს უსვამს ხელყუმბარის ვალიდურობის საკითხს. დაახლოებით 3 საათიანი აბსოლუტური კონტროლი ჰქონდათ სუს-ის თანამშრომლებს თემირლან მაჩალიკაშვილის საცხოვრებელ სახლზე, ოჯახის წევრებს არ აძლევდნენ გადაადგილების საშუალებას, მათ არ ჰქონდათ საშუალება ეკონტროლებინათ რა ქმედებებს ახორციელებდნენ ადგილზე მყოფი სპეცრაზმის თანამშრომლები. 

ხასო ხანგოშვილი: ასეთი საქმეები მივიწყებას ეძლევა ხოლმე, მიზანია ასეთისა ხოლმე ძიებისა, მისი გაჭიანურება და ამდენად ყოველთვის უნდა შევახსენოთ საზოგადოებასაც, ხელისუფლებასაც, რომ გამოძიება ობიექტურად ჩატარდეს და დასასჯელი უნდა დაისაჯოს, ვინც არ უნდა იყოს, ამას მნიშვნელობა არ აქვს. უპირობოდ უნდა დაისაჯოს ამ ოპერაციის, ამ კუთხით ამნაირად დამგეგმავიც და შემსრულებელიც.

ზელიმხან ჭუტაშვილი: რატომ არ მთავრდება ბოლოს და ბოლოს, არ ატარებენ ობიექტურ გამოძიებას? რატომ არ უნდა გამომჟღავნდეს დამნაშავე? თუ არის დამნაშავე ეს უნდა გამომჟღავნდეს, თუ არ არის დამნაშავე უნდა გამოაცხადო და რისთვის? რატომ აყოვნებენ ამდენ ხანს?

რატომ აყოვნებენ და რა უშლის ხელს გამოძიებას?
....წაიშალოს, მე არ ვიცი, ვერ გეტყვით, ეს თვითონ იციან.

მედიკო მარგოშვილი: ყუმბარა და თემირლანი? არც რცხვენიათ მაგისი. ცოტა უფრო ნუგეში გვექნებოდა მაშინვე რომ ეღიარებინა ხელისუფლებას, რომ შეცდომა მოუვიდათ, შეცდომით გაისროლეს, ან შეეშინდათ. ეთქვათ სიმართლე თავიდანვე.  

მალხაზ მაჩალიკაშვილი: ხელყუმბარა თემირლანს არ ქონია, მოიტანეს, ჩადეს თავიანთი დანაშაულის გასასამართლებლად. ისინი მკვდარსაც ხელებს მოამტვრევდნენ, ხელში ჩაუდებდნენ ანაბეჭდები რომ ქონოდათ. სადღაც ისევ რაღაცა შეეშალათ, იმიტომ არ აღმოჩნდა ანაბეჭდები.  

ექსპერტიზის შედეგთან დაკავშირებით სუს-ს კომენტარი არ გაუკეთებია.

 „ცენტრ-პოინტის“ საქმე/ სასამართლო პროცესი კიდევ ერთხელ გადაიდო
„ცენტრ-პოინტის“ საქმეზე,  სასამართლო პროცესი დაცვის მხარის თხოვნით  კვლავ გადაიდო. გურამ რჩეულიშვილის დაკითხვა ამ დრომდე ვერ მოხერხდა, დაცვის მხარემ განმარტა, რომ მიზეზი m2-სა და „ცენტრ-პოინტს“ შორის გაფორმებული ხელშეკრულებაა. მშენებლობების დაწყებამდე, ტექნიკური საკითხებია დარჩენილი. სხდომის დაწყებამდე საქალაქო სასამართლოს წინ მენაშენეებმა მორიგი აქცია გამართეს და ხელშეკრულების პირობებში საკუთარი ინტერესების გათვალისწინება მოითხოვეს. 

გურამ რჩეულიშვილი: ახლა ვცდილობთ, რომ ხელშეკრულების ბოლო რედაქტირება გავაკეთოთ იქამდე, რომ ყველა დაზარალებული კმაყოფილი იყოს და არავის ხინჯი არ ჰქონდეს ჩარჩენილი, რომ დაუცველია ან გარანტია არ არის მისი დაცულობის ამ ხელშეკრულებაში. 

ბექა ბასილაია: აპრილის დასაწყისში გაფორმდა სამმხრივი ხელშეკრულება სამშენებლო კომპანია m2-თან, რომელმაც აიღო თავის თავზე ვალდებულება წინაპირობების შესრულების შემდეგ, დააკმაყოფილოს ყველა ის მენაშენე, რომლებსაც ცენტრ-პოინტ ჯგუფის მიერ ასაშენებელ ობიექტებზე უნდა მიეღოთ ფართი. 

ლაშა კოტრიკაძე: ვიყავით და კვლავ ვრჩებით დაზარალებულის მხარეს. ვიცავთ მათ ინტერესებს და აქედან გამომდინარე, გვაკისრია მხოლოდ მედიატორის როლი. კონკრეტულ მოლაპარაკებებში ჩვენ არ ვერევით და ხელს არ ვუშლით ამ მოლაპარაკებას. 

მარი ქოიავა: ჩვენი მოთხოვნაა, სასწრაფოდ “მარიჯანის” საქმე გადაეცეს სასამართლოს, დასრულდეს “მიონის” და “მაგნოლიას” პროცესები და დადგეს სამართლიანი, ადეკვატური განაჩენი. ციხიდან თაღლითების გამოშვების საკითხი დღის წესრიგში დადგეს მხოლოდ მას შემდეგ, როცა ყველა დაზარალებული იქნება დაკმაყოფილებული. 

ხორავას ქუჩაზე მომხდარი საქმის გამოსაძიებლად ბრიტანელი ექსპერტები ჩამოვიდნენ

ხორავას ქუჩაზე მომხდარი მკვლელობის საქმეში ბრიტანელი ექსპერტები  ჩაერთნენ. ისინი დაცვის მხარის მოწვევით  ჩამოვიდნენ გუშინ თბილისში.  გავრცელებული ცნობით, ბრიტანელი სპეციალისტები დამოუკიდებელი სასამართლო ექსპერტიზის ცენტრ ,,ვექტორის“ სპეციალისტებთან ერთად, კომპლექსურ ექსპერტიზას ჩაატარებენ. კვლევაზე ექსპერტთა ჯგუფი ერთ-ერთი ქართული უნივერსიტეტის კრიმინალისტიკურ ლაბორატორიაში იმუშავებს. ამ საქმეზე პროკურატურამ რამდენიმე დღის წინ წარადგინა სასამართლოში სახელმწიფო კომპლექსური ექსპერტიზის დასკვნა. საპროცესო კოდექსის მიხედვით, ალტერნატიული ექსპერტიზისთვის საექსპერტო მასალა მხარეებს მხოლოდ ამის შემდეგ გადაეცათ.

ჯეისონ პეინი: ჩვენი მხრიდან მონდომებაა, რომ ყველაფერი გამჭვირვალედ და ობიექტურად წარიმართოს, ამ დრომდე ნივთიერი მტკიცებულებები არ იყო ხელმისაწვდომი და ვერ გავეცანით, თუმცა ვიმედოვნებთ, ეს დროულად მოხდება, მტკიცებულებებს გავეცნობით და  დავიწყებთ მუშაობას. მე ყოველთვის ვარ დამოუკიდებელი და მიუკერძოებელი, ჩემს საქმეში. 

სიუ კარნი: ჯერ საუბარი ადრეა იმაზე, თუ რა და როგორ შეიძლება იყოს, ამ ეტაპზე უნდა გავეცნოთ მასალებს, მტკიცებულებებს, ეს არის ჩვენი საქმე პირველ რიგში და რაიმეს თქმა, მხლოდ ამის შემდეგ იქნება შესაძლებელი. 

ზაზა სარალიძე: ჩემი ძირითადი კითხვები ამ ექსპერტთან დაკავშირებით იქნება მაინც ის, რომ რამდენი იარაღი იყო საბოლოო ჯამში გამოყენებული ჩემი შვილის მიმართ 12-ვე ჭრილობაზე და პლუს ამას, ძალიან მაინტერესებს, რომ არ ყოფილიყო მომაკვდინებელი ჭრილობა, რომელიც ექსპერტმა დადო, სხვა ჭრილობა იქნებოდა თუ არა მომაკვდინებელი.

ტარიელ კაკაბაძე: ბრალდებას, რომ აღნიშნული  ექსპერტიზები დაენიშნა მომხდარი ფაქტისთანავე, დღეს უკვე, სავარაუდოდ, ჩვენ უკვე დასრულებული გვექნებოდა ამ ექსპერტიზასთან დაკავშირებით მუშობა და ექსპერტები ძალიან მალე დაიკითხებოდნენ სასამართლოში. ვინაიდან, მოკლე დრო გვაქვს დარჩენილი, არსებობს რეალური საფრთხე იმისა, რომ პირველი ინსტანციის დროს ჩვენ შეიძლება ვერ წარმოვადგინოთ.

ინციდენტი თბილისის 207-ე სკოლაში

თბილისში  დაპირისპირება  მოხდა მოზარდებს შორის. 207-ე საჯარო სკოლაში მე-11 კლასელები დაუპირისპირდნენ ერთმანეთს, თუმცა შემთხვევის შედეგად არავინ დაშავებულა.  შსს-ში უკვე აღძრულია საქმე,  გამოძიება 126-ე მუხლით მიმდინარეობს, რაც ძალადობას გულისხმობს.

მაია ჩხაიძე: ბავშვთა ახალი კლინიკის გადაუდებელი დახმარების განყოფილებაში შემოვიდა მე-11 კლასელი მოზარდი, რომელსაც დაზიანებული ჰქონდა ტუჩის მიდამო. ბავშვის გადმოცემით, დაზიანება მიაყენა მისმა მეგობარმა. ბავშვი კონსულტირებულ იქნა ყბა-სახის ქირურგის მიერ, მოხდა ჭრილობის დამუშავება და გაკერვა და შემდეგ დამაკმაყოფილებელ მდგომარეობაში გაეწერა ბინაზე.

სიტროენის საქმე
გამოკითხვა   შედგა ფინანსურ პოლიციაში შედგა. კითხვებს გია გაჩეჩილაძის სიძემ, ბიზნესმენმა გიორგი შარაშიძემ უპასუხა. გამომძიებლები ლილოს იმ ტერიტორიით დაინტერესდნენ, რომელიც სახელმწიფოსგან კომპანია „კონსტრაქტ ვიჟენმა“ 2016 წელს შეიძინა, თუმცა ვალდებულებების შეუსრულებლობის გამო კვლავ სახელმწიფოს დაუბრუნა. 
როგორც შარაშიძე ამბობს, დაკითხვების მთავარი მიზანი მის მიერ ჯანდაცვის სამინისტროს წინააღმდეგ წარმოებული საქმის გამო ზეწოლის განხორციელებაა. 

შეგახსენებთ, რომ  „კონსტრაქტ ვიჟენმა“ ლილოს ტერიტორია ერთი წლის წინ გარკვეული სახის ინვესტიციებს განხორციელების პირობით შეისყიდა. ვალდებულებების შეუსრულებლობას შარაშიძე საკუთარი კომპანიის გაკოტრებით ხსნის. საგამოძიებო სამსახურმა შარაშიძე იმავე საკითხზე 2017 წლის დეკემბერშიც გამოკითხა.  

გიორგი შარაშიძე: იმისთვის, რომ დამთავრდეს  ეს უაზრო არაფრისმთქმელი დაბარებები, რომლებიც ემსახურება ერთადერთს, ზეწოლას. მე მოვითხოვე რომ სასამართლოს ძალით ვიქნა დაკითხული იქიდან გამომდინარე რომ ჩემს ინტერესებშიც შედის რომ გამოძიება შედგეს.  

თურქეთში გარდაცვლილი ლუხუმ ჯანჯარიას ოჯახი ცხედრისთვის ექსპერტიზის ჩატარებას ითხოვს   

თურქეთში გარდაცვლილი ლუხუმ ჯანჯარიას ოჯახი დახმარებას ითხოვს. ისინი ცხედრისთვის სასამართლო-სამედიცინო ექსპერტიზის ჩატარების აუცილებლობაზე საუბრობენ, რაც დიდ თანხებთან არის დაკავშირებული. ოჯახს კი ამის საშუალება არ აქვს. ოჯახი ასევე გამოძიების ობიექტურად ჩატარებასა და დამნაშავეების დასჯას ითხოვს. 47 წლის ლუხუმ ჯანჯარია, ზუგდიდის მუნიციპალიტეტის სოფელ კახათის მკვიდრი, რამდენიმე დღის  წინ სტამბოლში იპოვეს გარდაცვლილი. 

ლამარა ჯანჯარია: ექსპერტიზას ვითხოვ, დაგვეხმარონ ძიებაში და ჩაატარონ ექსპერტიზა ნორმალურად. რა მოუვიდა, რა დაემართა და გამოკითხონ ვინც დამნაშავედ ვგულისხმობ გამოკითხონ ის და ძიება ჩამიტარონ. 

მთავარი პროკურატურა ადამიანის უფლებების დაცვის მიმართულებით არასამთავრობო სექტორთან ერთად იმუშავებს

 მთავარი პროკურატურის ინიციატივით შექმნილი მულტისექტორული სამუშაო ჯგუფის პირველი  შეხვედრა  მთავარი პროკურორის მოადგილემ გიორგი გაბიტაშვილმა გახსნა და ადამიანის უფლებების დაცვის სფეროში მესამე სექტორის როლზე ისაუბრა. უწყება ადამიანის უფლებების დაცვის მიმართულებით არასამთავრობო სექტორთან ერთად იმუშავებს. არასამთავრობო ორგანიზაციების წარმომადგენლებს მთავარ პროკურატურასთან პირდაპირი კომუნიკაციის საშუალება ექნებათ, გაიმართება გეგმიური შეხვედრებიც, სადაც მესამე სექტორის სხვადასხვა ინიციატივას განიხილავენ.

ნათია მერებაშვილი: გვექნება აქტიური სამუშაო შეხვედრები, სადაც მოხდება მნიშვნელოვან საკითხებზე აზრთა გაცვლა, ასევე მოხდება არასამთავრობო ორგანიზაციების რეკომენდაციების განხილვა, ერთობლივი აქტივობების დაგეგმვა. 

ეკატერინე სხილაძე: სახალხო დამცველი გეგმავს, რომ როგორც მისი რეკომენდაციები, ასევე მსხვერპლთა ჩართულობის კომპონენტის შედეგად მიღებული ის წუხილები და ის გამოწვევები, რასაც თავად მსხვერპლები ხედავენ საგამომძიებლო ორგანოსთან ურთიერთობაში, ისიც წარმოვადგინოთ. 

სოფო ვერძეული: ჩვენ ვფიქრობთ, რომ ერთ-ერთი მთავარი თემა სხვა მნიშვნელოვან საკითხებთან ერთად უნდა იყოს არასათანადო მოპყრობის საქმეების გამოძიების პრობლემები და ის გამოწვევები, რომელსაც ვხედავთ ჩვენს არსებულ საქმეებში, გამომძიებლების თუ პროკურორების მოქმედებებში და დამოკიდებულებებში, როცა საქმე ეხება სამართალდამცავი ორგანოების მხრიდან ჩადენილ დანაშაულებს. 

შსს-ში ქალთა მიმართ ძალადობისა და ოჯახური დანაშაულის საკითხებზე გამომძიებელთა სპეციალიზაცია დაიწყეს

შსს-ში ქალთა მიმართ ძალადობისა და ოჯახური დანაშაულის საკითხებზე გამომძიებელთა სპეციალიზაცია დაიწყეს. მიზანი გამომძიებელთა კვალიფიკაციის ამაღლებაა. სამართალდამცველთა სპეციალიზაციის პროცესი გაეროს ქალთა ორგანიზაციასთან და ძალადობისაგან დაცვის ეროვნულ ქსელთან თანამშრომლობით მიმდინარეობს. 5 დღიანი სასწავლო პროგრამა მოიცავს როგორც სამართლებრივ, ასევე ფსიქოლიოგიურ საკითხებს. 

ეროვნული ბანკის ახალი რეგულაციები

ეროვნული ბანკი კომერციულ ბანკებს რეგულაციებს უწესებს, რომლის თანახმადაც, მომხმარებლების გადამხდელ-უნარიანობის სრულფასოვანი ანალიზის გარეშე სესხის გაცემა იზღუდება.  ამასთან, სებ-ი მუშაობს დოკუმენტზე, რომლითაც, სესხის გაცემისას შემოსავლების შემოწმება სავალდებულო გახდება. ამის ერთ-ერთ მიზეზად კი ჭარბვალიანობა სახელდება. 

მათი ცნობით, მზარდია იმ ფიზიკური პირების დაკრედიტება, რომელთაც შემოსავლებთან მიმართებაში ვალის მაღალი ტვირთი აქვთ. ასევე, ფინანსურ ინსტიტუტებში ხდება საცალო დაკრედიტების ბიზნეს მოდელის ისეთი ცვლილება, რომელიც ნაკლებ ყურადღებას უთმობს შემოსავლების წყაროს. ახალი რეგულაციები 2018 წლის 7 მაისს შევა ძალაში.

 გუშინ, ეროვნული ბანკის ახალი რეგულაციების შესახებ პარლამენტის საფინანსო-საბიუჯეტო კომიტეტის თავმჯდომარესთან შეხვედრა გამართეს კომერციული ბანკების  და ბიზნესის წარმომადგენლებმა. „მოამბის“ მიხედვით, ეროვნული ბანკის გადაწყვეტილებით უკმაყოფილოა როგორც საბანკო, ისე ბიზნეს-სექტორის ნაწილი. საქართველოს ბიზნეს-ასოციაციის პრეზიდენტი გიორგი ჭირაქაძე ამბობს, რომ  ახალ რეგულაციას ბიზნესისთვის ნეგატიური შედეგი ექნება. კომერციულ ბანკებში კი განმარტავენ, რომ სიახლეს მეტ-ნაკლებად მომზადებულები ხვდებიან. თუმც უკეთესი იქნებოდა შეზღუდვები მომდევნო წლიდან ამოქმედებულიყო. 

გიორგი ჭირაქაძე: ეროვნული ბანკის რეგულაციებს ნეგატიური შედეგი ექნება. ჩვენ გვქონდა რამდენიმე დღის წინ შეხვედრა ეროვნული ბანკის ვიცე-პრეზიდენტთან. ჩვენ ჩვენი შენიშვნები გავაცანით ეროვნულ ბანკს, ვაპირებთ, ძალიან მჭიდროდ ეროვნულ ბანკთან ვიმუშაოთ და ვისაუბროთ იმ საკითხებზე, რომლებზეც ჩვენ მიგვაჩნია, რომ არის არასწორი. ძალიან მნიშვნელოვანია, რომ ბიზნესსა და ეროვნულ ბანკს შორის არსებობდეს მჭიდრო კომუნიკაცია.

ლაშა პაპაშვილი: პრეტენზია და პრობლემა  იყო ის, რომ ფორსირებულად მოხდა და არ არის საკმარისად განხილული საფინანსო ინსტიტუტებთან, როგორც მსხვილ ბანკებთან, ასევე  უფრო  პატარებთან და  მიკრო-საფინანსო ორგანიზაციებთან. მოლოდინი აქვთ, რომ ამ რეგულაციების გამო იმდენად გართულებულია დადგენის და მიკრო ვადების პროცესები, რომ ძალიან შემცირდება სესხების გაცემა, ამდენად, რა თქმა უნდა, ჩვენ ყველაფერი, რაც ბიზნესის და ეკონომიკის ზრდის შემაფერხებელია, გულგრილად ვერ ვიქნებით და წინააღმდეგი ვართ ამაგვარი რეგულაციების.

ვახტანგ ბუცხრიკიძე: ეს არის ახალი რეგულაცია. რა თქმა უნდა, რომელიც ალბათ ჭარბვალიანობას შეეხება, ეს მნიშვნელოვანწილად შეეხება შესაბამისად ბანკებისა და მიკრო საფინანსო  ორგანიზაციების აქტიურობას შეამცირებს მათ, მაგრამ ალბათ, კარგად არის დასაფიქრებელი, როგორ მოხდება, რომ შესაბამისად, ეს თანხები არ მიიმართოს არამართვად სფეროში. რა თქმა უნდა, მიკროსაფინანსოები და უფრო მეტად, ბანკები დღეს არის მართვადი და რეგულირებადი სფერო და არ მოხდეს ამ თანხების სხვაგან გადადინება.

ცვლილებები  გააკრიტიკა ოპოზიციამ- „ნაციონალურ მოძრაობაში“ თქვეს, რომ ეროვნული ბანკის მიერ დაწესებული ახალი ვალდებულება საბანკო სისტემისთვის საფრთხის შემცველია, დაბალშემოსავლიან მოსახლეობას კი კიდევ უფრო რთულ სიტუაციაში ჩააყენებს. 

რომან გოცირიძე: ისეთი რეგულაციები შემოდის, რომელიც ზღუდავს კონკურენციას და, ფაქტობრივად, შეუძლებელს ხდის გარედან ახალი მოთამაშეების შემოსვლას საბანკო ბაზარზე. ამ გადაწყვეტილებით ჩვენ ვზღუდავთ საქართველოს მოსახლეობის ნახევარს, იმიტომ რომ მოსახლეობა სოფლის მეურნეობაში არის თვითდასაქმებული.

ზურაბ მელიქიშვილი: კრედიტს ვეღარ აიღებს დაბალშემოსავლიანი მოსახლეობა, მათ შორის, პედაგოგები, მათ შორის, თვითდასაქმებაში მყოფი მოსახლეობა, ვისაც საბანკო ანგარიშით არ ეძლევა, ბუნებრივია, ხელფასი. ვინ იხეირებს ამით? იხეირებს ისევ კერძო მევახშე, რომელიც ერთგვარ შუამავლის როლს შეასრულებს ბანკსა და მოქალაქეს შორის და კიდევ უფრო გაუძვირდება ჩვენს მოქალაქეს კრედიტი. ნაცვლად იმისა, რომ დღევანდელი ხელისუფლება ცდილობდეს ერთგვარი კონკურენციის შექმნას, მსხვილი ბანკების შემოყვანას, პროცენტის დაბლა დაწევას, ნაცვლად  ამისა, ისინი ებრძვიან იმ ადამიანებს, ვინც არიან გაჭირვებულ მდგომარეობაში. 

ირაკლი კოვზანაძე: შევპირდი მათ, რომ პარლამენტში შემოსვლის შემთხვევაში მათი ჩართულობა იქნება გარანტირებული და ამ საკითხში აუცილებლათ მათ ჩავრთავთ და მათთან ერთად განვიხილავთ ყველა იმ თემას, რომელშიც პარლამენტი იქნება ჩართული. ყველა შემთხვევაში, იქნებიან მოწვეულები და მათთან ერთად აუცილებლად განხილვა მოხდება იმ საკითხების და მე მათ ყველა მიმართულებით - როგორც საბანკო, ასევე, საფინანსო სექტორის არასაბანკო წარმომადგენლებს ჩავრთავ და მათთან ერთად განვიხილავ.

„ახალგაზრდა ფინანსისტთა და ბიზნესმენთა ასოციაციაში“  ფიქრობენ, რომ სესხებზე გარკვეული შეზღუდვების დაწესება აუცილებელია.  თუმცა არსებობს მეორე საფრთხე. ბანკებისგან დაწუნებული მსესხებლები არასაბანკო სექტორში, მათ შორის კერძო მევახშეებთან გადაინაცვლებენ, სადაც საპროცენტო განაკვეთები კიდევ უფრო დიდია. 

პაატა ბაირახტარი: ხშირად მოგვდის კიდეც შეტყობინებები, რომ სესხი ყოველგვარი შემოსავლების დადასტურების გარეშე და ა. შ. ეს არის აბსურდი და ყოველგვარ ზღვარს გადასული ქმედებაა.

ხონისა და ვანის გაერთიანებულ ოლქში ხვალ შუალედური არჩევნები ტარდება

შაბათს ხონისა და ვანის გაერთიანებულ ოლქში შუალედური არჩევნები ტარდება . არჩევნები 60 საარჩევნო უბანზე გაიმართება, სადაც ჯამში 48 000-ზე მეტი ამომრჩეველია რეგისტრირებული. 54-ე მაჟორიტარულ ოლქში შუალედური არჩევნების ჩატარება საჭირო მას შემდეგ გახდა, რაც ამ ოლქიდან არჩეულმა დეპუტატმა, გრიგოლ ლილუაშვილმა გასული წლის დეკემბერში პარლამენტი დატოვა.

ანა მიქელაძე: უკვე დაიბეჭდა ბიულეტენები, ბიულეტენები მიეწოდა საოლქო საარჩევნო კომისიებს. საერთო ჯამში შექმნილია 60 საარჩევნო უბანი, სადაც რეგისტრირებულია 48 ათას 123 ამომრჩეველი. არჩევნებს დააკვირდება 26 სადამკვირვებლო ორგანიზაციის დამკვირვებელი, ასევე რეგისტრაცია გაიარა სამმა საერთაშორისო ორგანიზაციამ. არჩევნებში მონაწილეობას მიიღებს 6 კანდიდატი.

ვანისა და ხონის მაჟორიტარობის კანდიდატი, მამუკა ტუსკაძე „ევროპულ საქართველოს“ ზეწოლაში ადანაშაულებს

ვანისა და ხონის მაჟორიტარობის კანდიდატი „ახალი ქრისტიან- დემოკრატები“-დან მამუკა ტუსკაძე „ევროპულ საქართველოს“ ზეწოლაში ადანაშაულებს. მისი თქმით, უცნობმა შტაბის ხელმძღვანელს ტელეფონით სიტყვიერი შეურაცხყოფა მიაყენა. ტუსკაძე ამბობს, რომ  მას ვინმე ხურციძე დაემუქრა, რომ არ ჩასულიყო ვანში არჩევნებზე. მან მედიას სატელეფონო საუბრის ჩანაწერიც მოასმენინა, სადაც უცნობი პიროვნება კაკო ბობოხიძის სახელით ემუქრება. მამუკა ტუსკაძემ უკვე მიმართა გამოძიებას და დაკითხვაზეც იმყოფებოდა. „ევროპულ საქართველოში“ ბრალდებას უსაფუძვლოს უწოდებენ და ამბობენ, რომ მამუკა ტუსკაძე „ქართული ოცნების“ დავალებით მოქმედებს.

მამუკა ტუსკაძე:  საქმე ეხება არამარტო  ფიზიკური ანგარიშსწორებით მუქარას,  შეურაცხყოფებს, არამედ წმინდა საარჩევნო  კამპანიაში უხეშად ჩარევას.  მისი ტონი იყო ის, რომ  კაკო ბობოხიძეს უნდა ვენახე მე, თუმცა ვფიქრობ, რომ კაკო ბობოხიძეს ამასთან არავითარი კავშირი არ აქვს.  ვერ დავადანაშაულებ ნამდვილად კაკო ბობოხიძეს, რომ მისი დავალებით კეთდება, მაგრამ  აშკარაა, ჩანაწერში ისმის მისი ტონალობა. ძირითადი დამნაშავე ამ ყველაფერში არის „ევრო-ქოცები“ ანუ „ქოცების“ ევროპული ნაწილი, ეს არის გიგი უგულავა და მისი შტაბი და რა თქმა უნდა, უსაფრთხოების სამსახურები.

„ევროპული საქართველოს“ წარმომადგენელი:  მორიგი ხრიკია „ქართული ოცნების“, რომ მისცეს  ალბათ ტუსკაძეს დავალება, რომ გაეკეთებინა ასეთი განცხადება. უბრალოდ კვლავ აერიათ, კვლავ ვერ  დაადგინეს ის, რომ  ხონელი იყო თუ ვანელი ეს  პიროვნება. ზენო ხურციძე, როგორც ვიცი, შეიძლება გადაამოწმონ, არის რაგბის გუნდის ხელმძღვანელი ვანის მუნიციპალიტეტში და ხონი რა შუაში იყო, ან ჩვენ  რა შუაში ვიყავით,  ან  რატომ უნდა გავაკეთოთ. მითუმეტეს, დარჩენილია ერთი დღე, თუნდაც  ზეწოლა ვინც არ უნდა გააკეთოს, პიროვნება ვერ ამოვა ანუ ის ადამიანი ვერ ამოვა სიიდან. 

შუალედური არჩევნები ვანსა და ხონში - გიგი უგულავამ ამომრჩეველთან შემაჯამებელი შეხვედრა გამართა

"ევროპული საქართველოს“ ლიდერებმა ვანის ამომრჩეველთან წინასაარჩევნო შემაჯამებელი შეხვედრა გამართეს. გიგი უგულავამ ამომრჩეველს ვანსა და ხონში ჩატარებული წინასაარჩევნო გამოკითხვის შედეგები გააცნო და მოსახლეობას არჩევნებზე მისვლისა და საკუთარი ხმების დაცვისკენ მოუწოდა. ამომრჩევლებს პარტიის თავმჯდომარემ დავით ბაქრაძემ და გიგა ბოკერიამაც მიმართეს.

დავით ბაქრაძე: ეს უიმედობა უნდა დავამარცხოთ! უნდა დავამარცხოთ ტყუილი და ყველას ვაჩვენოთ, რომ ქართველები ვართ ის ხალხი, რომელსაც ყველა სხვა ევროპელივით შეგვიძლია ჩვენი ხელით მშვიდობიანად, არჩევნების გზით, ავაშენოთ უკეთესი ქვეყანა! გავიმარჯვოთ და  მოვიტანოთ ცვლილებები!

გიგი უგულავა: სრულიად ცალსახაა, რომ საზოგადოება აქ ჩამოყალიბებულია, რომ ივანიშვილმა მათ მოატყუა, რომ ივანიშვილმა მათ იმედები გაუცრუა. „ქართული ოცნება“ არ მუშაობს, „ქართული ოცნება“ არ აგვარებს პრობლემებს და პრობლემები აქ იმდენად ბევრი დაგროვდა, რომ მთავარი არის უპატრონობის განცდა. ეს უპატრონობის განცდა ისეა გამჯდარი, რომ ხალხს აღარაფრის სჯერა. მნიშვნელობა ამ არჩევნების მარტო ხონისთვის და ვანისთვის არ არის,  ამით ხონელები და ვანელები მთელ საქართველოს გაუგზავნიან გზავნილს, რომ არჩევნებით შესაძლებელია ივანიშვილის რეჟიმის მოშორება.

,,ქართული ოცნების" ვანისა და ხონის მაჟორიტარი დეპუტატობის კანდიდატმა, წინასაარჩევნო შეხვედრები დაასრულა

,,ქართული ოცნების" ვანისა და ხონის მაჟორიტარი დეპუტატობის კანდიდატმა, მოსახლეობასთან წინასაარჩევნო შეხვედრები დაასრულა. გივი ჭიჭინაძე სოფლების - ძულუხი, სულორი და ზედა ვანის მოსახლეობას შეხვდა. ჭიჭინაძემ ამომრჩეველთან ერთად საკუთარი საარჩევნო კამპანია შეაჯამა და განაცხადა, რომ თითოეული ამომრჩევლის ინტერესების დამცველად რჩება. დეპუტატობის კანდიდატმა მადლობა გადაუხადა ვანისა და ხონის მცხოვრებლებს მხარდაჭერისთვის და 28 აპრილს საარჩევნო უბნებზე მისვლისკენ მოუწოდა.

გივი ჭიჭინაძე: დღეს, უკვე დავამთავრეთ ვანის მუნიციპალიტეტში წინასაარჩევნო მარათონი. ყველა შეხვედრამ ძალიან კარგად ჩაიარა და მე ასე ვფიქრობ, რომ 2020 წლამდე, სანამ მე ვიქნები პარლამენტის წევრი, არანაირი დიდი პრობლემა ინფრასტრუქტურული, ამ რაიონს არ ექნება.

გოჩა სვანიძე: ქართული ყველაფერი დგას პიროვნებაზე და  პიროვნებებზე და აქედან გამომდინარე, ჩემთვის გივი პიროვნება იყო და აქ, იმიტომ მოვედი დღეს, რომ  დიდი ადამიანია თავისი პიროვნული თვისებებით და  ყველაფერს, რასაც ხელს ჰკიდებს, თავის სულს დებს. 

კომუნიკაციების ეროვნულმა კომისიამ  “N TV+“ სს ავტორიზაცია შეუჩერა

კომუნიკაციების ეროვნულმა კომისიამ რუსულ სახელმწიფო ტელეოპერატორ “ N TV+“ ს ავტორიზაცია შეუჩერა.  კომისიის  ინფორმაციით, მას შემდეგ, რაც მათ “ N TV+“ სთან ერთად კიდევ ორ კომპანიას საქართველოს მეწარმეთა და არასამეწარმეო იურიდიული პირების რეესტრიდან მონაცემების წარმოდგენა მოსთხოვეს, სამივე კომპანიამ კომუნიკაციების კომისიას წერილით მიმართა. რუსულმა კომპანიამ „N TV+“ მა  წერილით ავტორიზაციის შეჩერება მოითხოვა. გადაწყვეტილებას პოლიტიკოსები გამოეხმაურნენ.

ნიკა რურუა: მათ სამიზნეში ჰქონდათ ამოღებული მილიონამდე ქართული ოჯახი, იმისთვის, რომ განეხორციელებინათ თავიანთი პროპაგანდისტული საქმიანობა საქართველოში. საოცარია, მაგრამ მათ მოიპოვეს მარეგულირებლისგან ავტორიზაცია, რომელიც მხოლოდ და მხოლოდ ჩვენი პროტესტის შედეგად გაუქმდა. ამ პროტესტში ცხადია, მონაწილეობა მიიღო სხვა ოპოზიციურმა ძალებმაც.

გია ვოლსკი: „N TV+“ ის მაუწყებლობას ნაციონალურ მოძრაობას ნამდვილად ვერ მივაბამთ. თუ თვითონ მიიჩნევენ, რომ ეს გადაწყვეტილება მათ ვაჟკაცობაზე იყო მიღებული დაე, ესე ეგონოთ, მაგრამ მთავარია, რომ საქართველოს სატელევიზიო სივრცე იყოს შესაბამისი, იმ სტანდარტების, რომელიც ჩვენ კანონით გვაქვს დაწესებული. 

ცვლილებები ელექტროენერგეტიკის ბაზარზე
ცვლილებაა მოსალოდნელია საქართველოს ენერგეტიკულ ბაზარზეც. მაისიდან მსხვილი კერძო კომპანიების ნაწილი პირდაპირი მომხმარებლის სტატუსს მიიღებს, რაც იმას ნიშნავს, რომ სემეკის მიერ დადგენილი ელექტროენერგიის ტარიფი მათზე აღარ გავრცელდება.

დღემდე პირდაპირი მომხმარებლის სტატუსი მხოლოდ „ჯორჯიან მანგანეზს“ და „ჯორჯიან უოთერ ენდ ფაუერს“ ჰქონდათ. მომავალში კი ელექტროენერგიის მიმწოდებლების  დამოუკიდებლად მოძიების შესაძლებლობა სხვა კომპანიებსაც ექნებათ, რაც მათთვის მოხმარებული დენის ტარიფის ცვლილებასაც გამოიწვევს. 

პირველ ეტაპზე ცვლილება კრიპტო-ვალუტის მსხვილ მწარმოებლებზე აისახება.

თეონა მაკალათია: თელასის მაგივრად, ელექტრო-ენერგიას შევიძენთ პირდაპირ გენერატორებისგან ან განვახორციელებთ იმპორტს. დღევანდელი პროგნოზებიდან - რაც ახლა დავთვალეთ და  ახლა ხელშეკრულება რაც გვაქვს იმის მიხედვით ტარიფი არ გვეზრდება.

თავდაპირველი გეგმით თავისუფალ ბაზარზე უფრო მეტი კომპანა უნდა გასულიყო. თუმცა გადაწყდა, რომ ცვლილება მხოლოდ იმ საწარმოებს შეეხება, ვის მიერ მოხმარებული ელ. ენერგია თვეში 15 მლნ კილოვატსაათზე მეტია. ცვლილების გავლენას ბაზარზე და ელექტრო ენერგიის სამომხმარებლო ტარიფზე სემეკში წლის ბოლოს შეაფასებენ.    
გოჩა შონია: ვფიქრობ, რომ სამომხმარებლო ტარიფზე ზეწოლა, ალბათ, შემცირდება და ტრენდი იქნება აქეთკენ, რადგანაც მსხვილი მომხმარებლები, რომლებიც გადიან ბაზარზე ისინი ივაჭრებენ ბაზარზე და იყიდიან უფრო ძვირადღირებულ ელექტრო ენერგიას. თუმცა არ არის გამორიცხული, რომ მათ მოახერხონ და იყიდონ ასევე იაფიანი ელექტრო ენერგია. ეს უკვე მათ შესაძლებლობებზე და მენეჯმენტზე იქნება დამოკიდებული.

ლევან ფავლენიშვილი: ჩვენ გვჭირდება რაღაც ახალი შესაძლებლობა, რომ ინვესტორები დაინტერესდნენ საქართველოს ენერგეტიკაში ფულის ჩადებით. ასეთი ახალი შესაძლებლობა შეიძლება იყოს კონკურენტული ბაზარი და მათ საქმიანობასა და ბიზნეს-უნარებზეა დამოკიდებული მათი შედეგები.

საოკუპაციო რეჟიმმა საქართველოს ერთი მოქალაქე გაათავისუფლა
საოკუპაციო რეჟიმმა საქართველოს კიდევ ერთი მოქალაქე გაათავისუფლა. ცხინვალის დროებითი დაკავების იზოლატორი რამდენიმე დღის წინ გათავისუფლებული არასრულწლოვანის-  ლაშა ხუროშვილის მამამ დატოვა.

მამა-შვილი რუსმა სამხედროებმა სოფელ ახმაჯთან, ტყეში დააკავეს, სადაც  შეშის მოსატანად იყვნენ წასული.

გათავისუფლებული დავით ხუროშვილი ქართველ სამართალდამცავებს უკვე გადასცეს. მას შინაგან საქმეთა სამინისტროს შიდა ქართლის დეპარტამენტში დაკითხავენ.

დავით ხუროშვილი: ბავშვთან ერთად, შეშა არ გვქონდა და წავედი ტყეში. რომ წავედი დამხვდნენ რუსი ჯარისკაცები და გადაგვიყვანეს ცხინვალში, ჩამიტარეს სასამართლო, ჯარიმა დამიწერეს და დღეს გამომიშვეს. 

ნატოს მინისტერიალი 

ბრიუსელში ნატოს მინისტერიალი იმართება, რომელზეც საქართველოს და სხვა ასპირანტი ქვეყნების პროგრესი განიხილეს.  ქართველი ჟურნალისტების კითხვას რას შეიძლება ელოდოს საქართველო ნატოს მომავალ სამიტზე ალიანსის ლიდერმა   უპასუხა, რომ  ქვეყანა აუცილებლად გახდება გაერთიანების წევრი, თუმცა  საჭიროა:1. რეფორმების გატარება; 2. სამხედრო ძალების მოდერნიზება; 3. კანონის უზენაესობის გაძლიერება; 4. სასამართლოს დამოუკიდებლობა; 5 კორუფციასთან ბრძოლა. „მოამბის“ თანახმად, ივლისში დაგეგმილი ნატოს სამიტის ფორმატი ჯერჯერობით შეთანხმებული არ არის, მაგრამ უკვე ცნობილია, რომ ალიანსის რამდენიმე ქვეყანა საქართველოსთვის მაპის მინიჭებასაც მოითხოვს. ბრიუსელში გამართულ მინისტერიალს  პირველად დაესწრო აშშ-ს ახალი სახელმწიფო მდივანი მაიკ პომპეო. პომპეომ საღამოს გამართულ ბრიფინგზე აღნიშნა, რომ აშშ  ნატოს ღია კარის პოლიტიკას მხარს უჭერს. მან ისაუბრა რუსეთის აგრესიულ პოლიტიკაზე და ამ კუთხით საქართველო ახსენა.
მაიკ პომპეო: რუსეთი ემუქრება ნატოს მოკავშირეებს და პარტნიორ ქვეყნებს, მათ შორის სამხედრო ქმედებებით, თუ გავიხსენებთ 2008 წელს საქართველოში ინტერვენციას და 2014 წელს უკრაინაში შეჭრას. ასევე მიმართავს აგრესიულ კამპანიას და ძირს უთხრის დასავლეთის დემოკრატიულ ინსტიტუტებს. რუსეთის დაუშვებელი ქმედებების პირობებში ნატოს კავშირი დღეს კიდევ უფრო მნიშვნელოვანია, ვიდრე ოდესმე ყოფილა. ალიანსის წევრები თანხმდებიან, რომ დიდი ბრიტანეთის ტერიტორიაზე ქიმიური ნივთიერების გამოყენება იყო მშვიდობიანი ხალხის წინააღმდეგ გადადგმული უგუნური ნაბიჯი. შეერთებული შტატები არ დაუბრუნდება რუსეთთან ჩვეულებრივ ურთიერთობას, ვიდრე მოსკოვი საკუთარ ქმედებებს არ შეცვლის.

იენს სტოლტენბერგი: საქართველომ უნდა გააგრძელოს რეფორმების გატარება და მოახდინოს შეიარაღებული ძალების მოდერნიზება, რომ ნატოს სტანდარტებს შეესაბამებოდეს, გააგრძელოს კანონის უზენაესობის გაძლიერება, სასამართლოს დამოუკიდებლობა და კორუფციასთან ბრძოლა. ეს არის ნატოს წევრობის მოთხოვნა და ეს დაეხმარება საქართველოს ალიანსში გაწევრიანებაში. საქართველო გახდება ნატოს წვერი, როცა დააკმაყოფილებს წევრობისთვის აუცილებელ მოთხოვნებს, საქართველოს აქვს ყველა საჭირო პრაქტიკული ინსტრუმენტი, რომ ალიანსის წევრობისთვის მოემზადოს, წევრობის სამოქმედო გეგმა, მაპი საქართველოს ნატოში გაწევრიანების პროცესის განუყოფელი ნაწილია და იმისთვის, რომ საქართველო გახდეს ალიანსის სრულფასოვანი წევრი, საჭიროა, რომ მაპის მინიჭების საკითხზე ნატოს მოკავშირეებს შორის კონსესუსი არსებობდეს.

... ჩვენ არ მიგვიღია საბოლოო გადაწყვეტილება ფორმატების შესახებ. ორგანიზაციის ყველა წევრმა მტკიცე მხარდაჭერა დააფიქსირა საქართველოს მიმართ და საქართველოს მისწრაფების მიმართ. ჩვენ გავაგრძელებთ საქართველოსთვის პრაქტიკული და პოლიტიკური დახმარების აღმოჩენას. წევრებმა მადლიერებით აღნიშნეს საქართველოს მონაწილეობა ნატო-ს მიერ წარმოებულ ოპერაციებში. დარწმუნებული ვარ, საქართველოს მიერ მიღწეული პროგრესი იქნება აღიარებული და ჩვენ ვიპოვით გზებს. ზუსტად რა ფორმით იქნება პროგრესი ასახული, ჯერ გადაწყვეტილი არ არის. 
პეტერ სიიარტო (უნგრეთი): ჩვენ ნატოს და ევროკავშირის გაფართოების მომხრეები ვართ, ჩვენ დიდ მნიშვნელობას ვანიჭებთ საქართველოს მონაწილეობას ნატოს მისიებში, მე ხშირად ვეკითხები ჩემს კოლეგებს, სხვას რას ველოდებით საქართველოსგან? ისინი ხომ არა წევრ ქვეყნებს შორის, სამშვიდობო ოპერაციებში ნომერ პირველი კონტრიბუტორები არიან, ამიტომ მე ვფიქრობ საქართველო იმსახურებს პოზიტიურ გამოხმაურებას და მაპი უნდა გააქტიურდეს საქართველოსთან მიმართებაში.

იაცეკ ჩაპუტოვიჩი (პოლონეთი): უნდა შესრულდეს დაპირება და საქართველოს უნდა მივცეთ ნატოში გაწევრიანების პერსპექტივა. ნატოს წევრებს შორის დისკუსია მიმდინარეობს, არსებობს სხვდასხვა მოსაზრება, მაგრამ პოლონეთის პოზიციაა, საქართველოსთან ლაპარაკი და თქვენი ქვეყნის მხარდაჭერა, საქართველო მონაწილეობს ნატოს ოპერაციებში და დღევანდელ დისკუსიაზე ეს იყო მთავარი და მნიშვნელოვანი არგუმენტი, რაც შეეხება ნატო-საქართველოს უმაღლესო დონის შეხვედრას, წინასწარ ვერაფერს გეტყვით, მაგრამ გვაქვს განცდა, რომ ქართველი ხალხის წინაშე ვართ ვალში და მათ უნდა მივცეთ ნატოში გაწევრიანების პერსპექტივა, ვერ გეტყვით სხვა წევრი ქვეყნები რას ფიქრობენ, მაგრამ პოლონეთის პოზიცია ასეთია.

სვენ მიკსერი (ესტონეთი): ესტონეთი მხარს უჭერს ნატოს ღია კარის პოლიტიკას, განსაკუთრებით ვუჭერთ მხარს საქართველოს მისწრაფებებს და რეფორმებს. ვიმედოვნებ, რომ სამიტზე გაიმართება ნატო-საქართველოს უმაღლესი დონის შეხვედრა. ვგულისხმობ სახელმწიფო მეთაურთა დონეზე შეხვედრას. რეალურად შეფასდება საქართველოს მიერ მიღწეული პროგრესი, რაც მეტ სტიმულს მისცემს თქვენს ქვეყანას. 

ზრდან დარმანოვიჩი (მონტე ნეგრო): მნიშვნელობა აქვს სამეზობლოსაც, მაგრამ მოთმინებას საერთაშორისო პოლიტიკაში დიდი ფასი აქვს. მონტენეგროს დიდი ხანი დასჭირდა დამოუკიდებლობის აღსადგენად და საბოლოოდ ეს მიიღო ხმებით და არა კონფლიქტით, ამიტომ საქართველოს წარმატებით ჩვენც მოვიგებთ. მონტენეგრო სრულ მხარდაჭერას უცხადებს ნატოს ღია კარის პოლიტიკას, ისევე როგორც სხვა წევრი ქვეყნები. კონფლიქტის მოგვარებას წევრობამდე გადამწყვეტი მნიშვნელობა  აქვს, მონტენეგროს არ უბრძოლია, მაგრამ ჩვენ ბევრი ეტაპი გავიარეთ სერბეთთან კონფლიქტის მოსაგვარებლად, როდესაც მზად ვიყავით ნატოში მიგვიღეს კიდეც.

ნატო-საქართველოს სახალხო დიპლომატიის ფორუმი

30 აპრილსა და 1 მაისს ნატო-საქართველოს სახალხო დიპლომატიის ფორუმი გაიმართება. შეხვედრის მონაწილეები სახალხო დიპლომატიასა და კომუნიკაციაზე იმსჯელებენ. ასევე, განიხილავენ საერთო სტრატეგიასა და მიდგომებს. ღონისძიებას ამერიკის სახელმწიფო მდივნის თანაშემწეც დაესწრება. მიხეილ ჯანელიძის განცხადებით, ის საქართველოში ნატოს საგარეო საქმეთა მინისტრების შეხვედრის შემდეგ ჩამოვა. 

მიხეილ ჯანელიძე: ჩვენ აქტიურად ვახორციელებთ საინფორმაციო კამპანიას ქვეყნის მასშტაბით. მიზანია, რომ ჩვენი საზოგადოების მაქსიმალური ინფორმირება მოვახდინოთ ევროატლანტიკური ინტეგრაციის პროცესის შესახებ. ჩვენთან მაღალია საქართველოში ნატოში ინტეგრაციის პროცესის მხარდაჭერის მაჩვენებელი, მაგრამ მნიშვნელოვანია, რომ ეს მხარდაჭერა იყოს კარგად გაცნობიერებული.

აშშ-ს სახელმწიფო მდივნის თანაშემწე საქართველოს ეწვევა

აშშ-ს სახელმწიფო მდივნის თანაშემწე საქართველოს ეწვევა.-ამის შესახებ ინფორმაცია სახელმწიფო დეპარტამენტმა გაავრცელა. აშშ-ს სახელმწიფო მდივნის თანაშემწეს ევროპისა და ევრაზიის საკითხებში ვეს მიტჩელს ქვეყანაში მომდევნო კვირას ელოდებიან, თუმცა კონკრეტული დღე არ არის დასახელებული. 

მიხეილ ჯანელიძე: იგი ჩამოვა ბრიუსელიდან ნატო-ს მინისტერიალის შემდეგ საქართველოში, გამართავს როგორც ორმხრივ შეხვედრებს, ასევე მიმართავს სახალხო დიპლომატიის ფორუმის მონაწილეებს, ეს არის ხაზგასმა აშშ-ს მტკიცე მხარდაჭერის ჩვენი ევროატლანტიკური ინტეგრაციის პროცესის. 

რეინჯერთა ბატალიონის გაძლიერებული ასეულის სამხედროები ნატო-ს მედლებით დაჯილდოვდნენ

რეინჯერთა ბატალიონის გაძლიერებული ასეულის სამხედროები ნატო-ს მედლებით დაჯილდოვდნენ. ჯარისკაცებს, რომლებიც ავღანეთში ნატო-ს ეგიდით მიმდინარე საერთაშორისო მისიის შტაბ-ბინაში მსახურობენ, ჯილდოები სამშვიდობო მისიის წარმატებით შესრულებისთვის გადაეცათ. ცერემონიალს საერთაშორისო მისიის შტაბ-ბინის ხელმძღვანელი პირები და კოალიციური ძალების სამხედრო მოსამსახურეები დაესწრნენ.

ნატო-ს დღეები შიდა ქართლში

ნატო-ს დღეების ფარგლებში შეხვედრები შიდა ქართლის რეგიონში მიმდინარეობს. საოკუპაციო ხაზის მიმდებარე სოფლებში მაცხოვრებლებთან შეხვედრა სოფელ მეჯვრისხევის იუსტიციის საზოგადოებრივ ცენტრში იმართება. შეხვედრაზე განიხილება საქართველო-ევროატლანტიკური ინტეგრაციის პროცესის მიმდინარეობა და ანტიდასავლურ პროპაგანდასთან ბრძოლის მეთოდები. 

პარლამენტის თავმჯდომარე საქართველოს დაზვერვის სამსახურს ესტუმრა

პარლამენტის თავმჯდომარე საქართველოს დაზვერვის სამსახურს ესტუმრა, სადაც ხელმძღვანელს დავით სუჯაშვილს და უწყების თანამშრომლებს შეხვდა. ირაკლი კობახიძემ და დაზვერვის სამსახურის უფროსმა შეხვედრაზე უწყებაში მიმდინარე რეფორმაზე, რეგიონში შექმნილ ვითარებასა და უსაფრთხოების კუთხით არსებულ გამოწვევებზე ისაუბრეს. 

ირაკლი კობახიძე: რაც არის საჭირო პარლამენტის მხრიდან მხარდაჭერის კუთხით, ყველაფერი გაკეთდება, მათ შორის საკანონმდებლო ცვლილებები. თუ რამ იქნება საჭირო, ჩვენ მზად ვართ, რომ მაქსიმალურად სწრაფ ტემპებში განვიხილოთ შესაბამისი ინიციატივები. ის ღონისძიებები, რომლებიც ხორციელდება სამსახურის განვითარებისათვის, ჩვენ შედეგად მოგვცემს საუკეთესო სტანდარტების სამსახურს, რომელიც სრულად აკმაყოფილებს იმ მოთხოვნებს, რომლებიც თანამედროვე სივრცეში არის წაყენებული დაზვერვის სამსახურების მიმართ.

ლევან დავითაშვილი ლუქსემბურგში კოლეგას შეხვდა

გარემოს დაცვისა და სოფლის მეურნეობის მინისტრი ლუქსემბურგში კოლეგას შეხვდა. მხარეებმა ქვეყნებში მიმდინარე რეფორმები და სამომავლო პარტნიორობის თემები განიხილეს. ლევან დავითაშვილის განცხადებით, ლუქსემბურგი ევროკავშირის ერთ-ერთი დამფუძნებელი წევრია, ამიტომ მისი პოლიტიკური მხარდაჭერა ჩვენი ქვეყნისთვის მნიშვნელოვანია. 

ლევან დავითაშვილი: ლუქსემბურგი ერთ-ერთი დამფუძნებელი წევრია ევროკავშირის, ამიტომ ლუქსემბურგის მხრიდან პოლიტიკური მხარდაჭერა ჩვენი ქვეყნის მიმართ არის ძალიან მნიშვნელოვანი, ამიტომ ჩვენ ძალიან მჭიდრო თანამშრომლობა გვექნება სოფლის განვითარების პროგრამების კუთხით, მათ შორის გამოცდილების გაზიარების კუთხით და ვფიქრობ, რომ მალე მოეწყობა ქართველი ფერმერების შეხვედრა, რომლებიც მეცხოველეობაზე მიიღებენ ლუქსემბურგში საკმაოდ მნიშვნელოვან ინფორმაციას. 

კოალიციის „დამოუკიდებელი და გამჭვირვალე მართლმსაჯულებისთვის“ წევრები  საერთაშორისო სავაჭრო პალატის თავმჯდომარესა და მის წარმომადგენლებს შეხვდნენ
კოალიციის „დამოუკიდებელი და გამჭვირვალე მართლმსაჯულებისთვის“ წევრები  საერთაშორისო სავაჭრო პალატის თავმჯდომარესა და მის წარმომადგენლებს შეხვდნენ. საუბრის მთავარი თემა, მართლმსაჯულების სისტემაში არსებული პრობლემები იყო. 

ეკა გიგაური: გვინდა, რომ ერთის მხრივ, გამოსწორდეს კანონმდებლობა და ვიცით, რომ ბევრი პრობლემატური საკითხებია აქ, თუმცა ძალიან მნიშვნელოვანია ვისაუბროთ ამ კანონის აღსრულებაზე და პრაქტიკაზე და ბიზნესების წარმომადგენლები ფაქტიურად ის ადამიანები არიან, რომლებსაც ხშირად უხდებათ სასამართლო სისტემასთან შეხება. მათ შეიძლება ისაუბრონ კონკრეტულ პრობლემებზე.

ფადი ასლი: დღევანდელ შეხვედრაზე განიხილება სასამართლოს სისტემაში არსებული  პრობლემები, სამწუხაროდ საქართველოში ინვესტიციების მოზიდვის კუთხით, სასამართლო სისტემა ნომერ პირველი დამაბრკოლებელი ფაქტორია. სასამართლო და მოსამართლეები ნდობას არ იმსახურებენ. სასამართლო სისტემას საშინელი რეპუტაცია აქვს, ჩვენ განვიხილავთ რა ნაბიჯები უნდა გადაიდგას ამ ვითარების გამოსასწორებლად
თბილისის მერი ისნის რაიონში კაიშაურისა და შილდის ქუჩებზე გაზის სარეაბილიტაციო სამუშაოებს გაეცნო

თბილისის მერი ისნის რაიონში კაიშაურისა და შილდის ქუჩებზე გზის სარეაბილიტაციო სამუშაოებს გაეცნო. კაიშაურის ქუჩაზე უკვე სრულდება სამუშაოები. იგება ასფალტის საფარი, მოეწყო ტროტუარები და ბორდიურები. სამუშაოების ღირებულება 100 ათასი ლარია.
კახა კალაძე: აქ იქნა მოწესრიგებული მიწისქვეშა კომუნიკაციები, კანალიზაციები, სანიაღვრე, ახლა მიმდინარეობს საგზაო ინფრასტრუქტურის მოწყობა. შეცვლილი იქნა ბორდიურები, სპეციალური ადგილები არის გამოყოფილი იმისთვის, რომ ხეები დაირგოს და  ზოგადად, ეს სამუშაოები მთლი ქალაქის მასშტაბით მიმდინარეობს.  მადლობა მინდა ისნის  გამგეობას  გადავუხადო საქმიანობისთვის და მთავარი, რომ  ადგილობრივი მოსახლეობაც კმაყოფილია ამ  ინფრასტრუქტურული პროექტების განხორციელებით. 

მთაწმინდის რაიონის გამგეობასთან მცხოვრები  სოციალურად დაუცველები  ელექტროენერგიაზე შეღავათების აღდგენას ითხოვენ

 გუშინ მთაწმინდის რაიონის გამგეობასთან, კოჯრის ყოფილ ბავშვთა სახლში მცხოვრებმა  სოციალურად დაუცველებმა «ნაციონალური მოძრაობის“ წევრ ზაალ უდუმაშვილთან ერთად გამგებელთან შეხვედრა მოითხოვეს. მათი თქმით, ელექტროენერგიის საფასურს წლებია გამგეობა იხდის თუმცა, სამი თვეა მერიამ დენის საფასურის გადახდა შეაჩერა. გამგებელი ადგილზე არ იმყოფებოდა, ის სოციალურად დაუცველებთან შეხვედრას ორშაბათს გეგმავს. 

ნათელა შავლოხოვი: ას პროცენტიანი ამ საქმეს მკვლელობა მოჰყვება და თუ იქ რამე უბედურება და ინციდენტი მოხდება კირკიტაძემ და კალაძემ აგონ პასუხი მაშინ. გადაუდებელია, ხალხს ბენზინები და რა აღარ გვაქვს მომზადებული იქ. არავის არ ვაპატიებთ არც შუქის ჩაჭრას და შენობაზე შეხება ხომ ზედმეტია. 

ზაალ უდუმაშვილი: 5 წლის განმავლობაში თბილისის მერია და გამგეობა თავის თავზე იღებდა  ამ კომუნალური გადასახადების დაფარვას და ახლა, უცბად ამოიღეს ეს ხალხი ბიუჯეტიდან. ეს ხალხი არ დარჩება  მარტო, ჩვენ მათთან ერთად ვიდგებით ბოლომდე და მივაღწევთ იმას, რომ ამ ხალხს დაუფინანსდეს ელექტროენერგიის გადასახადი. წინააღმდეგ შემთხვევაში, არ შეწყდება აქციები ამ გამგეობასთან და კიდევ ერთი მინდა გავაფრთხილო მთაწმინდის გამგეობა, ეს არის საჯარო სივრცე, სადაც ყველა მოქალაქეს შეუძლია შემოსვლა და ყველა ჟურნალისტს შეუძლია თავისუფლად შემოსვლა და არ შეიძლება კარებების ჩახერგვა. 

ესეების კონკურსი სტუდენტებისთვის

თბილისის ივანე ჯავახიშვილის სახელობის სახელმწიფო უნივერსიტეტსა და საგარეო საქმეთა სამინისტროს შორის მემორანდუმი გაფორმდა. საქართველოს დემოკრატიული რესპუბლიკის 100 წლის იუბილესთან დაკავშირებით მხარეები ერთობლივ პროექტებს მოამზადებენ. სტუდენტებისთვის გამოცხადდება ესეების კონკურსი საგარეო პოლიტიკის კონკრეტულ სფეროებზე, მოვლენასა თუ პიროვნებაზე. 

მიხეილ ჯანელიძე : ძალიან მნიშვნელოვანია ახალგაზრდების ჩართულობა. ძალიან მნიშვნელოვანია მათი ჩართულობა ისტორიის შესწავლის პროცესში, რადგანაც  პირველი დემოკრატიული რესპუბლიკა ეფუძნებოდა დემოკრატიულ ფასეულობებს. მიზანი იყო ევროპული  ინტეგრაცია და  ეს არჩევანი დღეს არის ასევე ჩვენი ხალხის არჩევანი.  ჩვენი  მოქალაქეების არჩევანი და  ჩვენი მომავალი, ამიტომ ჩვენ კარგად უნდა  შევისწავლოთ ჩვენი ისტორია, რათა ნაკლები შეცდომები დავუშვათ დღეს. 

გიორგი შარვაშიძე: ძალიან მრავალმხრივი ხელშეკრულებაა, რომელიც გულისხმობს თანამშრომლობას, მასალებზე მუშაობას. ძირითადად ეძღვნება საქართველოს დამოუკიდებლობის აღდგენის 100 წლისთავს და  ეს არის ბევრი რამ, რაც გაცხადდება დღეს. გამოცხადდება ესეების კონკურსი ახალგაზრდებისთვის, იქნება ერთობლივი მუშაობა საარქივო მასალებზე. 

ხმაური ფოთის საკრებულოს სხდომაზე

ხმაური  იყო ფოთის, საკრებულოს სხდომაზე. ოპოზიციის პროტესტი სხდომაზე ქალაქის მერის გამოუცხადებლობას მოჰყვა,  მერს 2017 წლის ბიუჯეტიდან გამოყოფილი სახსრების ხარჯვის ანგარიში უნდა წარედგინა. დოკუმენტი მის ნაცვლად, სამსახურის უფროსმა გააცნო შეკრებილებს.  სხდომაზე ოპოზიციამ პერმანენტული საპროტესტო აქციებიც დააანონსა.

ოთარ ხარჩილავა: მერიამ ვერ გამონახა დრო და ვერ ჩამობრძანდა, იმიტომ რომ არაფერი ჰქონდა სათქმელი, მისი ანგარიში იყო იგივე ფარატინა ფურცელი, როგორი ბევრი ფარატინა ფურცლებიც არის ქალაქში. დაიწყება ძალიან მალე საპროტესტო აქციები, რომელსაც გამართავს  ოთო ხარჩილავა მის თანაგუნდელებთან ერთად, იმ უამრავი პრობლემის გამო, რომელიც აწუხებს ქალაქს. 

გიორგი ფარესიშვილი: ვცხოვრობთ დემოკრატიულ ქვეყანაში და ნებისმიერ ადამიანს აქვს გამოხატვის თავისუფლება კანონის ჩარჩოებიდან გამომდინარე და ჩვენ ნამდვილად ვერ ჩავერევით ვერანაირ მსგავს პროცესებში. ჩვენ მოწოდებული ვართ იმისაკენ, რომ სადაც არის რაიმე პრობლემა, შესაძლებლობების ფარგლებში აღმოვფხვრათ ეს პრობლემა. 

აზიური ფაროსანას საწინააღმდეგო ღონისძიებები დასავლეთ საქართველოში

„მოამბის“ ცნობით, აზიური ფაროსანას საწინააღმდეგო ღონისძიებები დასავლეთ საქართველოში უახლოეს დღეებში დაიწყება.  გავრცელებული ცნობით, სამუშაოების დაწყების ვადა მონიტორინგის შედეგების საფუძველზე განისაზღვრა. დასავლეთ საქართველოში  განთავსებულ დამჭერებზე  დაფიქსირდა მავნებლის ზღვრული ოდენობა, შესაბამისად, სურსათის ეროვნული სააგენტო შეწამვლით ღონისძიებებს უახლოეს დღეებში დაიწყებს, რის შესახებაც  წინასწარ ეცნობება მოსახლეობას.

საერთაშორისო კონფერენცია სახელმწიფო არქივების ხელმისაწვდომობის თემაზე

სახელმწიფო არქივების ხელმისაწვდომობის თემაზე თბილისში საერთაშორისო კონფერენცია გაიხსნა. შეხვედრას 20-მდე ქვეყნის საარქივო ექსპერტები ესწრებიან. კონფერენციის  მიზანია მონაწილე ქვეყნებს შორის გამოცდილების გაზიარება და აი დი ეფ აის, მიერ შემუშავებული არქივების ღიაობის მეთოდოლოგიის განხილვა. კონფერენცია  დღესაც გრძელდება.

თბილისში საქართველო-ჩინეთის ბიზნესფორუმი მიმდინარეობს

თბილისში საქართველო-ჩინეთის ბიზნესფორუმი მიმდინარეობს. ღონისძიება “ერთი სარტყელი ერთი გზა – ქართული ბიზნეს-სახლი” სავაჭრო-სამრეწველო პალატის პროექტია. შეხვედრას ჩინეთის ქალაქ გუანჯოუდან ადგილობრივ ხელისუფლებასთან ერთად ერთ-ერთი კომპანიის წარმომადგენლებიც ესწრებიან. ქართულ-ჩინური სავაჭრო ურთიერთობების ფარგლებში დაგეგმილია ჩინეთში, “დუთი ფრის” ქართული მაღაზიების გახსნა. როგორც ჩინური კომპანიის წარმომადგნელებმა აღნიშნეს, ისინი არამხოლოდ ღვინით, არამედ სხვა ქართული პროდუქციითაც დაინტერესდნენ.

საქართველოში დიაბეტის საერთაშორისო ფედერაციის ხელმძღვანელი იმყოფება

საქართველოში დიაბეტის საერთაშორისო ფედერაციის ხელმძღვანელი იმყოფება. გუშინ, პროფესორი   ნამ ჩო საქართველოს დიაბეტიან ბავშვთა ცენტრში იმყოფებოდა. მან ცენტრის ლაბორატორია დაათვალიერა  და გაეცნო  პრაქტიკას, რომლითაც ცენტრი ხელმძღვანელობს. 

მცხეთის მორატორიუმი - ფერხდება თუ არა ქალაქის განვითარება?

 დიმიტრი ხუნდაძის თქმით, მორატორიუმი, რომელიც მცხეთაში 2015 წელს გამოცხადდა და ნებისმიერი ტიპის ახალი მშენებლობის დროებით აკრძალვას გულისხმობდა  ქალაქის განვითარებას აფერხებს. მისი თქმით, ტურისტების რიცხვის ზრდის პარალელურად ქალაქს ახალი ინფრასტრუქტურა სჭირდება, მშენებლობები კი აკრძალულია. მორატორიუმის გამოცხადება მცხეთის იუნესკოს დაცულ ტერიტორიად აღიარების შემდგომ გახდა აუცილებელი. მოსახლეობა მაჟორიტართან ერთად გამონაკლისების დაშვებას მოითხოვს. 

დიმიტრი ხუნდაძე: ჩემი რეაქცია, როგორც მაჟორიტარი დეპუტატის, დროებითი წარმომადგენელი ხალხის, რა თქმა უნდა, მე მათ პრეტენზიებს ვიზიარებ და მოვუწოდებ ყველა მხარეს , მონაწილეს ჯგუფში, რომელმაც ეს საჭირო დოკუმენტი უნდა შეიმუშაოს რაც შეიძლება სწრაფად, დროულად და ხარისხიანი დოკუმენტი შეიმუშაონ.

გიორგი კაპანაძე: მოლაპარაკება შედგა ბატონ პრემიერთან. ბატონმა პრემიერმა ეკონომიკის სამინისტროს, კერძოდ, ბატონ დიმიტრის დაავალა, უნდა შეიქმნას აქ კომისია, ამიტომ გვინდა ეს კომისია დროულად შეიქმნას და ამას დროულად მივაღწიოთ, რომელიც იმსჯელებს ამა თუ იმ პროექტებზე, რა შეიძლება განხორციელდეს, რა არ შეიძლება განხორციელდეს. 

მანანა ვარძელაშვილი: მორატორიუმის ვადა არის გახანგრძლივებული 2018 წლის დეკემბრამდე და გეგმაში არის, მას მერე რაც მოეწერება ხელშეკრულებას ხელი, კონკურსის შედეგად გამოვლენილ კონტრაქტორთან, დღის წესრიგში დადგება ეტაპობრივად მორატორიუმის მოხსნის საკითხი.

მორატორიუმის ვადა 2018 წლის ბოლოს იწურება. მცხეთის მოსახლეობა ითხოვს ვადის ამოწურვამდე ინდივიდუალურად მიეცეთ მშენებლობების წარმოების საშუალება. ოფიციალური მონაცემებით ქალაქს წელიწადში ნახევარი მილიონი საერთაშირისო მოგზაური სტუმრობს, საოჯახო სასტუმროების რიცხვი კი 20-ს არ აღემატება. 
აჭარის მთავრობის სახლის წინ სოფელ წყავროკას მოსახლეობამ საპროტესტო აქცია გამართა
აჭარის მთავრობის სახლის წინ სოფელ წყავროკას მოსახლეობამ საპროტესტო აქცია გამართა. მოსახლეობა აცხადებს, რომ კომპანიამ რომელსაც ბიუჯეტიდან 5 მილიონი ლარი აქვს გამოყოფილი მოსახლეობას კომპენსაციის მხოლოდ მცირედი ნაწილი გადაუხადა და სამომავლოდ თანხის გაზრდას დაპირდა, თუმცა პირობა არ შეასრულა. ადგილობრივები აჭარის მთავრობის თავმჯდომარესთან შეხვედრას ითხოვდნენ. თუკი მათი პრობლემები არ მოგვარდება ისინი ნაგავსაყრელის მშენებლობისთვის ხელისშეშლით იმუქრებიან.

კახა შაშიკაძე: შეგიძლიათ უშუალოდ მიმართოთ კომპანიას, იცით, ვინც არის,  ფინანსთა და ეკონომიკის სამინისტროს და ჩვენ ჩვენის მხრივ გიშუამდგომლებთ.

მიხეილ ნოღაიდელი:  ვითხოვთ, ბ-ნ ზურაბ პატარაძესთან შეხვედრას, ახლა უნდა გავიგოთ პასუხი შეგვხვდება თუ არა, თუ არ შეგხვდება მოსახლეობას, იქ თუ რაიმე სახის სამუშაო დაიწყება ვართ წინააღმდეგი და არავის არ შევუშვებთ იქ. არ უნდა ამას არანაირი სასამართლო, არის იმის გზები და საშუალებები, მთავარია კეთილი ნება გამოიჩინოს ბ-ნმა ზურაბ პატარაძე, რომ მოსახლეობას ერთხელ და სამუდამოდ მისცეს ის თანხა, რაც ეკუთვნის.

ბონდო თედორაძე: ის 5 მლნ ლარი, რომელიც აორთქლდა ამ ხალხის საკომპენსაციოდ, ეს მოპარული აქვს ხელისუფლებას, მაშინდელ აჭარის მთავრობის თავმჯდომარეს და სამწუხაროდ დღევანდელი მთავრობის თავმჯდომარე ხელს უწყობს ამ ყველაფერის ე. წ. გაპრავებაში.

კახა შაშიკაძე: კომპენსაციის მოცულობა განსაზღვრულია ექსპერტის მიერ და ამ თანხას ვერ შეცვლის ვერც მთავრობის წარმომადგენელი და ვერც კომპანიის წარმომადგენელი.

ქობულეთში ფიჭვნარის დასახლება  მიწის გასხვისებას აპროტესტებს („კურიერი“)
ქობულეთში ფიჭვნარის დასახლება  მიწის გასხვისებას აპროტესტებს.  ადგილობრივების განცხადებით, წინასაარჩევნოდ მთავრობა მათ აღნიშნულ ტერიტორიაზე საფეხბურთო მოედნისა და დასასვენებელი სკვერის მოწყობას დაპირდა, თუმცა მოგვიანებით გაირკვა, რომ სახელმწიფომ მიწა აჭარის მთავრობის ხელმძღვანელის ახლობელზე გაასხვისა. მოსახლეობა ვარაუდობს, რომ ტერიტორიაზე სასტუმრო კომპლექსის აშენება იგეგმება, მშენებლობის დასრულების შემდეგ კი ზღვასთან მისასვლელი გზა ჩაიკეტება და ტურისტულ სეზონზე მათ პრობლემები შეექმნებათ. აქციას ,,ნაციონალური მოძრაობაც’’ შეუერთდა. ქობულეთის მერის განცხადებით, ტერიტორიაზე სტადიონი მოეწყობა, თუმცა როდის მას ამ კითხვაზე კონკრეტული პასუხი არ აქვს.

გოჩა კაკალაძე: წინასარჩევნოდ ამ ადგილას, სადაც ახლა ვიმყოფებით მობრძანებული იყო ბ-ნი ზურაბ პატარაძე და მოსახლეობას დაგვპირდა, რომ ამ კონკრეტულ ადგილას გაგვიკეთებდა მინი ფეხბურთის მოედანს, ბავშვთა გასართობ ცენტრს, მისი სახლის მიმდებარე ტერიტორიაზე კერძო მიწა ქონდა ერთ-ერთი პიროვნებას, ახლა იქ კეთდება სანაპირო ზოლი, მოუნაცვლა ადგილი და ჩაასახლა ამ ადგილზე. 

გიორგი ანანიძე: მეპატრონე უკვე ყიდის ამ მიწას და აპირებენ რაღაცის აშენებას და ჩვენ გვინდოდა სტადიონი და პარკი, რომ ყოფილიყო. 

მირიან ქათამაძე: აღნიშნული მიწის ნაკვეთი, საერთოდ კავშირში არ არის გადასასვლელთან, გადასასვლელი, რომელიც არის დატანილი სიტუაციურ გეგმაზე, დარჩება გადასასვლელად, სპეციალურად ადგილი არის დატოვებული სტადიონისთვის, შესაბამისად, ჩვენ დაველოდებით უახლოეს პროექტირებას ადგილობრივ  ბიუჯეტში და იქნება გათვალისწინებული აქ სტადიონის მოწყობაც.

საქალაქო სასამართლოსთან „ქართუ ბანკის“ მიერ დაზარალებული მოქალაქეების აქცია გაიმართა(„კურიერი“)

საქალაქო სასამართლოსთან „ქართუ ბანკის“ მიერ დაზარალებული მოქალაქეების აქცია გაიმართა. აქციის მონაწილეების თქმით, ბიძინა ივანიშვილის ადვოკატმა მათ კუთვნილი სახლები წაართვა და მიისაკუთრა. დაზარალებულები ალა კახნიაურს და მის მეუღლეს თაღლითობაში ადანაშაულებენ და  სასამართლოს სწორად წარმართვას და ქონების დაბრუნებას მოითხოვენ.

ბესო შენგელია: ბიძინა ივანიშვილი, რომელიც მოწადინებულია იმაზე, რომ ახლა ვითომ კიდევ პოლიტიკაში ბრუნდება და თურმე, ამ ქვეყანას უნდა უშველოს და მეორედ მოსვლაა, პირველ რიგში, უნდა შეხედოს, თუ რას აკეთებენ მისი ხელქვეითები, თუ რას აკეთებს მისი ადვოკატი, მისი ადვოკატის ოჯახის წევრები და როგორ აზარალებს ამ ხალხს. მიმდინარეობს გამოძიება, სადაც ყველაფერს აკეთებენ იმისთვის, რომ ამ ადამიანებს აარიდონ პასუხისმგებლობა.

გიორგი ლემონჯავა:  ხდება ადამიანების დაშინება, საქმის გაწელვა უკვე კარგად ვიცით, რომ 2012 წლიდან მიმდინარეობს ეს საქმე და ვერ დასრულდა. უნდა აღდგეს სამართალი და ადამიანებს უნდა დაუბრუნდეთ თავიანთი თანხა.

სამტრედიის დრამატულმა თეატრმა ფოლკლორული თეატრის ,,ლილეს" მე-10 საიუბილეო პროექტს უმასპინძლა

სამტრედიის დრამატულმა თეატრმა ფოლკლორული თეატრის ,,ლილეს" მე-10 საიუბილეო პროექტს უმასპინძლა. „ქართლოსიანი“, ასე ჰქვია წარმოდგენას, რომელიც კომპოზიტორ გოჩა ჩოგოვაძის ნაწარმოების მიხედვით შეიქმნა. ფოლკლორისა და თანამედროვე ბალეტის სინთეზი მაყურებელს  ლილეს მსახიობებმა წარუდგინეს. 

თბილისი უკრაინული კინოს ფესტივალს მასპინძლობს

თბილისი უკრაინული კინოს ფესტივალს - „უკრაინა ფოკუსში“ მასპინძლობს. ფესტივალი ანდრეი ერმაკის ფილმით გაიხსნა. სტუმრებისთვის სპეციალური მიღებაც გაიმართა, რომელსაც ფილმის შემოქმედებითი ჯგუფი და საქართველოს კინოცენტრის ხელმძღვანელები ესწრებოდნენ. უკრაინული კინოს ფესტივალი 29 აპრილამდე გაგრძელდება. ყველა სეანსზე დასწრება უფასოა. 

თბილისური სადარბაზოების რეაბილიტაცია

თბილისის რამდენიმე ისტორიული სადარბაზო პირვანდელ იერსახეს იბრუნებს. ტაბიძის ქუჩაზე და აღმაშენებლის გამზირზე მე-20 საუკუნის დასაწყისში შესრულებული მოხატულობის აღდგენა დაიწყო. სამუშაოები პროექტ "ახალი თბილისის" ფარგლებში ტარდება, რომელიც უნიკალური სადარბაზოების რესტავრაციას გულისხმობს. სპეციალისტებს საკმაოდ რთული სამუშაოების შესრულება უწევთ, რადგან საუკუნის წინ მოხატული კედლების დიდი ნაწილი ბათქაშითაა დაფარული.

 თბილისის განვითარების ფონდი პროექტის - "ახალი თბილისის" ფარგლებში დედაქალაქის უნიკალური სადარბაზოების ძებნას და აღდგენას განაგრძობს. ოსტატები კი, სხვადასხვა მეთოდოლოგიით ცდილობენ მხატვრობის შემორჩენილი ფრაგმენტები სრულად აღადგინონ და მომავალ თაობებს, რაც შეიძლება მეტი ისტორიული, მაშინდელი თბილისისათვის დამახასიათებელი სადარბაზო შემოუნახონ.

თათია ღვინერია: ძალიან დიდი მნიშვნელობა აქვს ,  სწორედ, აი ამ მართლაც ღირებულ შენობებში შიგნით არსებულ ინტერიერებს, რომლებიც სრულიად ერთგვარ დღესასწაულს სთავაზობს დამთვალიერებელსა და მაცხოვრებელსაც. ესენი ასახავენ სწორედ მე-20 საუკუნის დასაწყისის ახალი ყოფა-ცხოვრების ხაზს, რომელიც იმ პერიოდის თბილისში იყო ძალიან მოდური და მნიშვნელოვანი. 

"მძინარე მზეთუნახავი" თბილისის ოპერის საბალეტო რეპერტუარს შეემატა 

კლასიკური საბალეტო მემკვიდრეობის შედეგი - „მძინარე მზეთუნახავი“  საბალეტო რეპერტუარს შეემატება. სპექტაკლი ქართულ სცენაზე 6 ათეული წლის შემდეგ დაბრუნდა. პრემიერა ოპერისა და ბალეტის თეატრში გუშინ საღამოს გაიმართა. 
 

